
 ᑮᓇᐅᔭᑦ ᐅᖃᐅᓯᕆᔭᐅᓂᖏᑦ 

 ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᐱᒍᓱᑉᐳᖓ ᐅᓪᓗᒥ ᑕᕝᕙᓂᒍᓐᓇᕋᒪ, ᐃᕝᕕᑦ ᓵᖓᓂ ᒪᓕᒐᓕᐅᖅᑎᓕᒫᓪᓗ, 

ᐅᖃᐅᓯᕆᓂᐊᖅᑐᒋᑦ ᓄᓇᕗᑦ ᒐᕙᒪᒃᑯᑦ ᑮᓇᐅᔭᐃᑦ ᐊᑐᖅᑐᑦᓴᖏᑦ 2023-24-ᒧᑦ. 

ᐊᕐᕌᓂᕋᑖᖅ, ᑲᑎᓚᐅᖅᓯᒪᔪᒍᑦ ᓯᕗᓕᖅᑎᐅᓪᓗᑕ ᓄᓇᓕᑦᑎᓐᓂ ᑐᙵᕕᖃᖅᑐᑕ 

ᐊᖏᖃᑎᒌᑦᑎᐅᓂᕐᒧᑦ ᐅᖃᖃᑎᒌᒍᑎᖃᖅᑐᑕ ᑐᕌᒐᑦᑎᓐᓂᒃ ᓯᕗᓪᓕᐅᑎᒍᒪᔭᑦᑎᓂᓪᓗ ᓄᓇᕗᒻᒥ 

ᐱᖓᓲᔪᖅᑐᖏᓐᓄᑦ ᒪᓕᒐᓕᐅᖅᑎᓄᑦ. 

ᐋᖅᑭᑦᓯᓚᐅᖅᑐᒍᑦ ᑕᑯᒍᒪᔭᑦᑎᓐᓂᒃ ᓄᓇᓕᑦᑎᓐᓂ ᐃᓂᒋᔭᐅᓕᖁᓪᓗᒋᑦ ᖃᓄᐃᙱᓐᓂᕐᒧᑦ 

ᒪᒥᓴᕐᓂᒧᓪᓗ, ᐃᓐᓇᒻᒪᕇᑦ ᐃᓐᓇᖑᖅᐸᓪᓕᐊᒍᓐᓇᖁᓪᓗᒋᑦ ᐅᐱᒋᔭᐅᓗᑎᒃ 

ᐃᓕᓐᓂᐊᖅᑎᑦᓯᖏᓐᓇᕈᓐᓇᕐᓗᑎᓪᓗ ᑭᖑᕚᑦᑎᓐᓂᒃ ᐱᒻᒪᕆᐅᔪᓂᒃ ᐃᓕᓐᓂᐊᕈᑎᑦᓴᓂᒃ 

ᑭᖑᓂᑦᑎᓐᓃᖔᖅᑐᓂᒃ. 

ᐱᓕᕆᓂᐊᕐᓂᕋᓚᐅᖅᑐᒍᑦ ᑮᓇᐅᔭᖃᖅᑎᑦᓯᒃᑲᓐᓂᕐᓂᕐᒧᑦ ᐃᓕᓐᓂᐊᖅᑐᓕᕆᓂᕐᒧᑦ 

ᐊᒥᓱᕐᖑᕆᐊᕐᓗᒋᓪᓗ ᐃᓪᓗᒋᔭᐅᒍᓐᓇᖅᑐᑦ ᒪᒃᑯᑦᑐᓄᑦ ᐃᓚᖏᓐᓄᓪᓗ ᑐᙵᕕᖃᕆᐊᖃᕐᖓᑕ 

ᓄᓇᕗᒻᒥ ᑭᖑᕚᕗᑦ ᓄᓇᓕᓐᓂ ᓯᕗᓕᖅᑎᐅᓂᕐᒧᑦ. 

ᓱᓕᓂᐊᕐᓂᕋᕈᑎᒋᓚᐅᖅᑕᕗᑦ ᓄᓇᕗᒻᒥᐅᓄᑦ ᐊᖅᑯᑎᓕᐅᕈᒪᓪᓗᑕ ᓯᕗᒧᑦ ᐱᓕᕆᖃᑎᖃᕐᓗᑕ 

ᐊᓯᑦᑎᓐᓂᒃ ᐋᖅᑭᑦᓱᐃᒍᒪᓪᓗᑕ ᓄᓇᖅᑲᑎᒌᓂᒃ ᐃᓐᓇᒻᒪᕇᑦ, ᒪᒃᑯᑦᑐᐃᑦ, ᐃᓚᒌᓪᓗ ᖁᕕᐊᓱᓐᓂᖃᕐᓗᑎᒃ 

ᐊᒃᑲᕐᕆᔮᕐᓗᑎᒃ, ᖁᔭᓇᖅᑐᒥᒃ, ᖁᕕᐊᓇᖅᑐᒥᓪᓗ ᐃᓅᓯᖃᕈᓐᓇᕐᓗᑎᒃ. 

ᒪᓕᒐᓕᐅᖅᑎᐅᖃᑎᒃᑲ, ᖁᕕᐊᓱᑉᐳᖓ ᐅᖃᐅᓯᕆᒍᓐᓇᕋᒃᑭᑦ ᑮᓇᐅᔭᐃᑦ ᐊᑐᖅᑐᑦᓴᓄᑦ ᐸᕐᓇᐅᑎᑦ 

ᑭᒡᒐᑐᕐᓗᒋᑦ ᒐᕙᒪᒋᔭᕗᑦ ᑮᓇᐅᔭᖃᖅᑎᑦᓯᖁᓪᓗᑕ ᑕᒪᒃᑯᓄᖓ ᓱᓕᓂᐊᕐᓂᕋᐅᑎᒋᓯᒪᔭᑦᑎᓐᓄᑦ 

ᐊᑕᖏᖅᑐᑕᓗ ᓯᕗᓪᓕᐅᑎᒍᒪᔭᑦᑎᓐᓄᑦ ᓇᓗᓇᐃᖅᓯᓯᒪᒍᓐᓇᖁᓪᓗᑕ ᖃᐅᒪᓂᖅᓴᒥᒃ 

ᓯᕗᓂᖃᑦᓯᐊᕈᓐᓇᓂᕐᒥᒃ ᓄᓇᕗᒻᒥ ᐃᓄᖁᑎᖏᓐᓄᓪᓗ. 

ᑮᓇᐅᔭᖃᖅᑎᑦᓯᒍᑎᕗᑦ ᐅᓪᓗᒥ ᖃᓂᓪᓕᕚᓪᓕᕈᑎᒋᓂᐊᖅᑕᕗᑦ ᑲᑐᔾᔨᓗᑕ ᑐᕌᒐᑦᑎᓐᓄᑦ 

ᖃᓄᐃᖏᓪᓗᑎᒃ ᐃᓅᓯᖃᑦᓯᐊᖅᑎᑦᓯᓂᕐᒧᑦ ᒪᑭᑕᓂᖃᑦᓯᐊᕈᓐᓇᖅᑐᓂᓪᓗ ᓄᓇᓕᓐᓂᒃ ᓄᓇᕗᒻᒥᐅᓕᒫᑦ 

ᖃᑭᕙᓪᓕᐊᔪᐃᓐᓇᐅᒍᓐᓇᖁᓪᓗᒋᑦ. 

ᐱᓕᕆᖃᑎᒌᓪᓗᑕ, ᐊᑦᓱᕉᑎᖃᐃᓐᓇᕐᓂᐊᖅᑐᒍᑦ ᐱᐅᓯᕙᓪᓕᐊᑎᑦᓯᓂᕐᒧᑦ. ᑕᐃᒫᑦᓴᐃᓐᓇᖅ 

ᐊᑦᓱᕉᑎᖃᖅᑐᑎᒃ ᐃᖅᑲᓇᐃᔭᖅᑐᓄᑦ ᒪᒃᑯᑦᑐᓄᑦ ᓄᓇᕗᒻᒥᐅᓄᑦ ᑭᒡᒐᖅᑐᐃᑦᓯᐊᓚᐅᖅᑐᓂᒃ 

ᐅᕙᑦᑎᓐᓂᒃ ᐅᑭᐅᖅᑕᖅᑐᒥ ᐱᙳᐊᕕᔾᔪᐊᖅᑎᓪᓗᒋᑦ ᑕᖅᑭᐅᓚᐅᖅᑐᒥ, ᒫᓐᓇᐅᔪᕐᓗ ᑲᓇᑕᒥ 

ᐱᙳᐊᕕᔾᔪᐊᖅᑐᓂ PEI-ᒥ, ᑐᕌᒐᖃᕐᓂᐊᖅᑐᒍᑦ ᑐᕌᒐᑦᑎᓐᓂᒃ ᖃᓄᐃᓕᒋᐊᕈᑎᖃᕐᓗᑕᓗ ᐅᓪᓗᑕᒫᑦ 

ᐱᐅᓯᕚᓪᓕᖅᑎᑦᓯᒍᒪᓪᓗᑕ. 

ᐅᐱᒋᔭᒃᑲ ᐱᙳᐊᖅᑎᕗᑦ ᓴᖅᑭᔮᖅᑎᑦᓯᓚᐅᕐᓂᖏᓪᓗ ᑐᙵᓇᕐᓂᕐᒥᒃ ᐱᖑᐊᖃᑎᒌᑦᑎᓪᓗᒋᑦ 

ᐃᓕᒌᑦᓯᐊᕐᓂᒥᓪᓗ. 

ᐱᙳᐊᖅᑎᐅᖃᑦᑕᖅᓯᒪᓪᓗᖓ, ᖃᐅᔨᒪᔪᖓ ᐊᑑᑎᖃᕐᓂᖏᓐᓂᒃ ᒪᒃᑯᑦᑐᓄᑦ ᓴᖅᑭᔮᖅᑎᑦᓯᒍᓐᓇᕐᓂᕐᒥᒃ 

ᐱᔪᓐᓇᕐᓂᖏᓐᓂᒃ ᐃᓚᒥᓐᓄᑦ ᓄᓇᖅᑲᑎᒥᓄᓪᓗ ᑭᒡᒐᖅᑐᐃᓂᕐᒧᓪᓗ ᓄᓇᕗᒻᒥ ᓄᓇᕐᔪᐊᑉ ᓵᖓᓐᓂ. 

ᐊᒥᓱᓄᑦ ᐱᙳᐊᖅᑎᑦᑎᓐᓄᑦ, ᐱᓕᒻᒪᑦᓴᕐᓂᖅ ᐱᒋᐊᖅᐸᑦᑐᖅ ᖃᐅᖓᓐᓂ ᐱᙳᐊᕕᔾᔪᐊᕐᓃᑦ 

ᐃᓱᓕᓚᐅᖅᑎᓪᓗᒋᑦ. ᓯᑎᔫᓂᖏᑦ ᓴᐱᓕᖅᑕᐃᓕᒍᓐᓇᕐᓂᖏᓪᓗ ᓴᖅᑭᔮᖅᑎᒍᒪᓪᓗᒋᑦ ᐊᑐᖅᑐᖓ 

ᐹᔅᑭᐹᓪᑐᖅᓯᐅᑏᓐᓂᒃ ᐃᓯᒐᐅᔮᓐᓂᒃ ᐅᓪᓗᒥ, ᐅᖃᖅᑎᑦᑎᔩ − ᐃᓕᓴᕆᒍᒪᓪᓗᒋᑦ ᐊᔪᙱᑦᑑᓂᖏᑦ 

ᐱᙳᐊᖅᑎᕗᑦ ᐅᖃᐅᑎᒍᒪᓪᓗᒋᓪᓗ: ᑲᔪᓯᑐᐃᓐᓇᕆᑦᓯ, ᓱᓕ ᐃᑲᔪᖅᓱᖅᐸᑦᓯ ᐸᑦᑕᑐᖅᑐᓯ! 

ᐅᖃᖅᑎᑦᑎᔩ, ᐃᓛᖃᐃ ᐃᓚᖏᑦ ᐃᓱᒪᔪᑦᓴᐅᖅᑲᐅᕗᑦ ᐃᓯᒐᐅᔮᓐᓂᒃ ᐊᑐᕋᒪ ᐅᖃᐅᓯᖃᕈᒪᒧᑦ ᖃᓄᖅ 

ᐊᕝᕙᖏᓐᓂᒃ ᑲᖏᖅᖠᓂᖅ ᐃᓕᒌᑦ ᐊᔫᕈᑎᖏᓐᓂᒃ ᐱᓕᐅᑎᖃᑕᐅᑎᓪᓗᖓ, ᑭᓯᐊᓂ ᑕᐃᒪᓐᓇ 

ᐱᓯᐅᑎᐅᓵᖃᑦᑕᙱᓐᓇᒪ. ᑭᓯᐊᓂ ᓯᑕᒪᓂᒃ ᐊᔫᓚᐅᖅᓯᒪᔪᖓ ᓯᑕᒪᐅᔪᖅᑐᓂᒃ ᐊᔫᖅᓯᒪᑎᓪᓗᒋᑦ 

ᐱᙳᐊᖅᑎᓪᓗᑕ. 

ᐃᔪᖅᓵᕈᓐᓃᕐᓗᖓ, ᑭᒃᑯᓕᒫᑦᑐᖅ ᐅᐸᖃᑕᐅᓚᐅᖅᑐᑦ ᐱᙳᐊᕕᔾᔪᐊᖅᑐᓄᑦ ᐃᑲᔪᖅᓱᐃᓚᐅᖅᑐᓄᓪᓗ 

ᓄᓇᕗᒻᒥᒃ ᓄᓇᑦᑎᓐᓂᒃ ᐃᖅᑲᐅᒪᒐᑦᓴᖃᑦᓯᐊᖅᑐᑦ ᐊᑑᑎᒋᓚᐅᖅᑕᒥᓂᒃ ᐅᕙᖓᑎᑐᑦ 

ᐅᐱᒋᑦᓯᐊᖅᑕᖅᑎᓐᓂᒃ. 

ᑮᓇᐅᔭᖃᖅᑎᑦᓯᓂᖅ ᐃᓅᓯᖃᑦᓯᐊᕈᓐᓇᖁᓪᓗᒋᑦ ᒪᒃᑯᑦᑐᐃᑦ, ᐃᓚᒌᑦ, ᓄᓇᖃᖅᑎᒌᓄᓪᓗ 

ᓵᓚᖃᕐᓂᓪᓚᕆᐅᕗᖅ, ᐅᓪᓗᒥ ᑮᓇᐅᔭᐃᑦ ᐊᑐᖅᑐᑦᓴᐃᑦ ᐱᔾᔪᑎᓖᑦ ᐱᓕᕆᓂᑦᑎᓐᓄᑦ 

ᓯᕗᓂᑦᓴᖏᓐᓄᑦ. 

ᐅᖃᖅᑎᑦᑎᔩ, ᓯᕗᓪᓕᖅᐹᒥ ᑮᓇᐅᔭᐃᑦ ᐊᑐᖅᑐᑦᓴᐃᑦ ᐅᖃᐅᓯᕆᓚᐅᖅᓯᒪᒐᒃᑭᓂᒃ ᑮᓇᐅᔭᓕᕆᔨᒃᑯᓐᓄᑦ 

ᒥᓂᔅᑕᐅᓕᖅᑎᓪᓗᖓ ᒪᐃᖑᓚᐅᖅᑐᒥ, ᒐᕙᒪᒋᔭᕗᑦ ᐊᑦᓱᕉᑎᖃᖅᓯᒪᔪᑦ ᓱᓕᓂᐊᕐᓂᕋᐅᑎᒋᓯᒪᔭᕗᑦ 

ᑲᑐᔾᔨᓗᑕ ᑐᕌᒐᑦᑎᓐᓂ ᐱᕙᓪᓕᐊᑎᑕᐅᑦᓯᐊᖁᓪᓗᒋᑦ. 

ᑖᒃᑯᓇᓂ ᓄᑖᓂ ᑮᓇᐅᔭᐃᑦ ᐊᑐᖅᑐᑦᓴᓂ, ᑲᔪᓯᒍᑎᖃᕐᓂᐊᖅᑐᒍᑦ ᓇᓗᖅᑯᑎᖏᓪᓗᑕ ᑐᕌᒐᑦᑎᓐᓄᑦ 

ᐋᖅᑭᑦᓱᖅᓯᒪᔭᑦᑎᓐᓄᑦ ᓴᖅᑭᖅᑕᐅᖁᓪᓗᒋᑦ ᑲᑐᔾᔨᖃᑎᒌᑦᑎᖃᕐᓂᕗᑦ ᐊᓯᑦᑎᓐᓂᒃ ᐊᕐᕌᒎᓂᐊᖅᑐᓂᒃ 

ᑕᓪᓕᒪᓂᒃ. 

ᓯᕗᒧᒋᐊᖅᑎᑦᓯᓂᖅ ᐱᓕᕆᐊᑦᓴᑦᑎᓐᓂᒃ ᐊᔪᕐᓇᖅᑐᖅ. ᑮᓇᐅᔭᖅᑎᒍᑦ ᐱᔪᓐᓇᕐᓂᖃᕐᓂᕗᑦ ᓱᓕ 

ᐊᒥᒐᖅᓯᔪᑦ ᐊᑯᓂᐊᓗᒃ ᐊᑭᑐᔫᑎᓄᑦ ᐊᒥᒐᖅᓯᓯᒪᓂᑦᑎᓐᓄᑦ ᐊᑭᑐᓗᐊᕐᓂᖏᓐᓄᓪᓗ ᓂᐅᕕᐊᑦᓴᐃᑦ 

ᐱᔨᑦᓯᕋᐅᑏᓪᓗ ᐅᑭᐅᖅᑕᖅᑐᒥ, ᓄᑖᑦ ᓴᖅᑭᐸᓪᓕᐊᔪᑦ ᓲᕐᓗ ᓄᓇᕐᔪᐊᒥ ᐊᑭᑦᑐᐸᓪᓕᐊᔪᑦ, 

ᓄᓇᓕᕐᔪᐊᑦ ᒐᕙᒪᐃᑦ ᓇᓗᓇᖅᑐᒃᑰᕈᑎᖃᕐᓂᖏᑦ, ᐊᑦᑐᐃᓂᖃᖅᐸᓪᓕᐊᓂᖓ ᓯᓚᐅᑉ 

ᐊᓯᔾᔨᖅᐸᓪᓕᐊᓂᖓ ᐅᑭᐅᖅᑕᖅᑐᒥ ᐊᔪᕐᓇᕈᑕᐅᒃᑲᓐᓂᖅᑐᑦ ᑕᒪᒃᑯᐊ ᑲᒪᒋᒐᓱᐊᕆᐊᖏᑦ. 

ᑕᒪᒃᑯᐊ ᐱᔾᔪᑎᒋᓪᓗᒋᑦ, ᑲᑐᔾᔨᖃᑎᒌᒍᑎᖃᕆᐊᖃᖅᑐᒍᑦ ᑲᑐᔾᔨᖃᑎᑦᑎᓐᓂᒃ ᐊᖏᖅᓯᒪᔪᓂᒃ 

ᓄᓇᕗᒻᒥᐅᑦ ᓯᕗᓪᓕᐅᑎᔭᐅᖁᓪᓗᒋᑦ ᐊᑕᖏᖅᑐᑎᓪᓗ ᐃᑲᔪᕐᓂᖃᖅᐸᑦᑐᑦ ᑲᑐᔾᔨᓗᑕ ᑐᕌᒐᑦᑎᓐᓄᑦ. 

ᐅᖃᖅᑎᑦᑎᔩ, ᐃᓕᓴᖅᓯᒋᐊᖃᖅᑐᖓ ᖁᔭᒋᔭᐅᒋᐊᓕᓐᓂᒃ. 

ᐊᕐᕌᒍᒐᓚᐅᓯᒪᔪᓂ, ᒐᕙᒪᑐᖃᒃᑯᑦ ᓇᓗᓇᐃᖅᓯᓯᒪᔪᑦ ᑐᑭᓯᐅᒪᒃᑲᓐᓂᕈᒪᓂᕐᒥᓂᒃ ᓄᓇᕗᒻᒥ 

ᐊᑦᓱᕈᕐᓇᖅᑐᒃᑰᕈᑎᑦᑎᓐᓂᒃ ᐊᐅᓚᑦᓯᓂᕐᒧᑦ ᐱᓕᕆᐊᓂᒃ ᐱᔨᑦᓯᕋᐅᑎᓂᓪᓗ ᓄᓇᕗᒻᒥᐅᑦ 

ᐱᔭᕆᐊᓕᖏᓐᓂᒃ. ᐱᓕᕆᔨᐅᖃᑎᕗᑦ ᐋᑐᕙᒥ ᖃᐅᔾᔨᐊᓪᓚᑦᓯᒪᔪᑦ ᑮᓇᐅᔭᖃᖅᑎᑦᓯᑦᓯᐊᕐᓂᒃᑯᑦ, 

ᐊᓯᔾᔨᖅᑕᖅᓯᖃᑦᑕᓂᒃᑯᑦ ᐃᑲᔪᖅᓱᐃᓂᒃᑯᓪᓗ, ᐃᑲᔪᕈᑎᖃᕈᓐᓇᕐᓂᑦᑎᓐᓂᒃ ᑲᓇᑕᒥ 

ᓯᕗᓪᓕᐅᑎᔭᐅᒍᒪᔪᓂᒃ ᐊᑑᑎᖃᑦᓯᐊᖅᑐᒃᑯᑦ. 

ᐅᖃᐅᓯᕆᓚᐅᖅᑕᖏᑦ ᐊᕐᕌᓂ ᓯᕗᓕᖅᑎᑦᑕ ᐊᖏᔪᖅᑳᕐᔪᐊᓪᓗ ᑲᑐᔾᔨᓗᑎᒃ ᐋᖅᑭᑦᓯᓂᐊᕐᓂᕐᒧᑦ 

ᓄᑖᒥᒃ $10 ᐅᓪᓗᖅ ᐸᐃᕆᕕᓐᓄᑦ ᓄᓇᕗᒻᒥ ᒫᑦᓯᐅᑉ 2024 ᑐᖔᓂ ᐊᓯᔾᔨᕐᓂᒻᒪᕆᐅᓚᐅᖅᑐᖅ. 

ᒐᕙᒪᑐᖃᒃᑯᓐᓂᒃ ᑮᓇᐅᔭᖃᖅᑎᑕᐅᓂᒃᑯᑦ ᓴᖅᑭᖅᑎᑦᓯᓂᕐᒧᑦ 200 ᐅᖓᑖᓃᑦᑐᓂᒃ ᐃᓂᑖᖅᑲᐅᓂᒃ 

ᐃᓕᓐᓂᐊᕆᐅᖅᓴᕕᓐᓂ ᐸᐃᕆᕕᓐᓂᓗ ᐊᕐᕌᒍᒐᓚᐅᓂᐊᖅᑐᓂ ᐃᑲᔪᕐᓂᐊᖅᑐᖅ ᓄᓇᕗᒻᒥᐅᑦ 

ᓱᕈᓯᖏᓐᓄᑦ ᐃᓚᖏᓐᓄᓪᓗ ᐃᓕᓐᓂᐊᕈᓐᓇᖁᓪᓗᒋᑦ ᒪᑭᒪᑦᓯᐊᕈᓐᓇᖁᓪᓗᒋᓪᓗ ᓄᓇᓕᑦᑎᓐᓂ. 

ᐱᓕᕆᐊᑦ ᑕᐃᒪᐃᑦᑐᑦ ᓯᕗᒧᒋᐊᕈᑎᐅᔪᑦ ᓴᐃᒻᒪᖃᑎᒌᓐᓂᕐᒧᑦ ᐱᒻᒪᕆᐅᓪᓗᑎᓪᓗ ᑲᒪᒋᔭᖃᕐᓂᕐᒧᑦ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓅᓯᓕᕆᓂᕐᒧᓪᓗ ᑮᓇᐅᔭᓕᕆᓂᕐᒧᑦ ᐊᒥᒐᖅᓯᓂᖅᓴᐅᓂᖏᓐᓄᑦ 

ᓄᓇᕗᒻᒥᐅᑦ ᐊᓯᖏᓐᓂᒃ ᑲᓇᑕᒥᐅᑕᕐᓂᒃ. 

ᐱᓕᕆᔨᐅᖃᑎᕗᑦ ᐋᑐᕙᒥ ᐋᖅᑭᑦᓱᐃᑎᓪᓗᒋᑦ ᓇᒻᒥᓂᖅ ᐸᕐᓇᐅᑎᒥᓐᓂᒃ ᓯᕗᓂᑦᓴᑎᓐᓂ 

ᑮᓇᐅᔭᖅᑐᕈᑎᒋᓂᐊᖅᑕᖏᓐᓂᒃ, ᐊᐱᕆᔭᕗᑦ ᐃᓱᒪᑦᓴᖅᓯᐅᕈᑎᖃᖁᓪᓗᒋᑦ ᐱᔭᕆᐊᓕᓐᓂᑑᙱᑦᑐᖅ, 

ᑭᓯᐊᓂᑦᑕᐅᖅ ᐊᔾᔨᐅᙱᑦᑐᓂᒃ ᐱᓕᕆᔾᔪᓯᖅᑖᖁᓪᓗᒋᑦ ᖃᓄᖅ ᒐᕙᒪᒋᔭᕗᑦ ᐃᑲᔪᕈᓐᓇᕐᒪᖔᑕ 

ᓄᓇᕗᒻᒥ ᓄᓇᕗᒻᒥᐅᓂᓪᓗ ᐱᕈᖅᐸᓪᓕᐊᒍᓐᓇᖁᓪᓗᑕ ᖃᑭᕙᓪᓕᐊᒍᓐᓇᖁᓪᓗᑕᓗ. 

• 2022-23 ᓇᐃᓈᕐᓗᒍ  

ᐅᖃᖅᑎᑦᑎᔩ, ᐅᖃᐅᓯᖃᓚᐅᖏᓂᕐᓂ ᐊᕐᕌᒎᓛᖅᑐᒧᑦ, ᐅᖃᐅᓯᕆᓂᐊᖅᑕᒃᑲ ᒫᓐᓇᐅᔪᖅ 

ᑮᓇᐅᔭᓕᕆᓂᕐᒧᑦ ᖃᓄᐃᓕᖓᒍᑎᖃᕐᓂᕗᑦ. 

ᓯᕗᓪᓕᐅᑎᒋᐊᓕᕗᑦ ᐊᑕᖏᖅᑐᑕ ᒐᕙᒪᒃᑯᓐᓂ ᐱᓕᕆᑦᓯᐊᕐᓂᒃᑯᑦ ᑮᓇᐅᔭᓕᕆᓂᕐᒧᑦ 

ᐊᐅᓚᑦᓯᔨᐅᒋᐊᖃᕐᓂᕗᑦ ᑮᓇᐅᔭᓕᕆᓂᕐᒧᓪᓗ ᑎᑎᕋᖅᓯᒪᔪᓂ ᑕᒪᓐᓇ ᓇᓗᓇᐃᖅᓯᒪᔪᖅ. 

ᐱᒋᐊᓚᐅᖅᓯᒪᔪᒍᑦ 2022-23-ᒥ ᓂᕆᐅᒋᔭᖃᖅᑐᑕ ᐊᐅᓚᑦᓯᓂᕐᒧᑦ ᐊᒥᐊᒃᑯᖃᕋᔭᕐᓂᑎᓐᓂᒃ $40 

ᒥᓕᐊᓐ ᐅᖓᑖᓃᕌᕐᔪᑦᑐᓂᒃ, ᐃᓚᒋᔭᐅᓪᓗᑎᒃ $75 ᒥᓕᐊᓐ ᓇᓪᓕᐅᒃᑯᒫᑦᓴᐃᑦ ᖄᒃᑲᓐᓂᖓᒍᑦ 

ᑮᓇᐅᔭᖅᑐᕈᑎᖃᕆᐊᖃᕐᓂᕈᑦᑕ. 

ᐅᓪᓗᒥ, ᐊᒥᓲᓂᖅᓴᐅᕌᕐᔪᓐᓂᖏᓐᓄᑦ ᑮᓇᐅᔭᐃᑦ ᐃᓯᖅᐸᓪᓕᐊᓂᐊᖅᑐᑦ ᓂᕆᐅᒋᔭᕗᑦ 

ᒐᕙᒪᑐᖃᒃᑯᓐᓂᒃ ᓇᒻᒥᓂᕐᓗ ᑮᓇᐅᔭᐃᑦ ᐃᓯᖅᐸᓪᓕᐊᔪᖁᑎᑦᑎᓐᓂᒃ ᐊᑐᖅᑕᐅᓐᓂᖏᑦᑐᓪᓗ 

ᓂᕆᐅᒋᔭᐅᔪᑦ ᐃᓚᖏᓐᓂ ᐱᓕᕆᕕᐅᔪᑦ ᑮᓇᐅᔭᐃᑦ ᐊᑐᖅᑐᑦᓴᖏᓐᓂ ᓂᕆᐅᓇᖅᑐᖅ 

ᐊᒥᐊᒃᑯᖃᕐᓂᐊᓂᑦᑎᓐᓂᒃ ᐊᐅᓚᑦᓯᓂᕐᒧᑦ $75 ᒥᓕᐊᓐᕈᔪᓐᓂᒃ. 

• 2023-24 ᓂᕆᐅᒋᔭᐅᔪᑦ ᑮᓇᐅᔭᐃᑦ ᐃᓯᕐᓂᐊᖅᑐᑦ 

ᓯᕗᒧᑦ ᑕᑯᒋᐊᕐᓗᑕ, ᓂᕆᐅᒋᔭᕗᑦ ᑮᓇᐅᔭᐃᑦ ᐃᓯᕐᓂᐊᖅᑐᑦ $3.06 ᐱᓕᐊᓐ 2023-24-ᒥ. 

ᐃᓚᒋᔭᐅᓪᓗᑎᒃ $257 ᒥᓕᐊᓐ ᐅᑎᖅᑕᖅᑐᓂᒃ ᑮᓇᐅᔭᑦᑎᓐᓂᒃ ᐊᒥᐊᒃᑯᑕᖃᓕᖅᑐᓂ $2.8 

ᐱᓕᐊᓐᓂᒃ ᐸᕐᓇᐃᓂᕐᒨᖓᔪᓂᒃ. 

ᑖᒃᑯᓇᖓᑦ ᖃᑦᓯᐅᓂᖏᓐᓂᒃ, $1.97 ᐱᓕᐊᓐ ᓄᑦᑎᖅᑕᐅᓂᐊᖅᑐᑦ ᓄᓇᕗᒻᒧᑦ ᑲᓇᑕᒥᒃ ᐊᑐᕐᓗᒍ 

ᐊᕕᑦᑐᖅᓯᒪᓂᐅᔪᓄᑦ ᑮᓇᐅᔭᖃᖅᑎᑦᓯᓂᕐᒧᑦ ᐋᖅᑭᐅᒪᔾᔪᑎᒃᑯᑦ, ᐊᖏᓂᖅᐹᑦ ᒐᕙᒪᑐᖃᒃᑯᓐᓂᒃ 

ᑮᓇᐅᔭᖅᑖᕆᖃᑦᑕᖅᓯᒪᔭᑦᑎᓐᓂᒃ. 

$141 ᒥᓕᐊᓐᕈᔪᐃᑦ ᓂᕆᐅᒋᔭᐅᔪᑦ ᐊᓯᖏᓐᓂᒃ ᒐᕙᒪᑐᖃᒃᑯᓐᓂᒃ ᑮᓇᐅᔭᖅᑖᑦᓴᓂᒃ ᐊᒻᒪᓗ $418 

ᒥᓕᐊᓐᕈᔪᐃᑦ ᐱᓂᐊᖅᑐᑎᒍ ᐊᓯᖏᓐᓂᒃ ᐱᖓᔪᖏᓐᓂᒃ ᑮᓇᐅᔭᖃᖅᑎᑕᐅᓂᕐᒧᑦ ᐊᖏᕈᑎᑎᒍᑦ. 

ᖄᒃᑲᓐᓂᖓᒍᑦ, ᓂᕆᐅᑦᑐᒍᑦ ᓄᐊᑦᓯᓂᐊᕐᓂᑎᓐᓂᒃ $265 ᒥᓕᐊᓐᕈᔪᓐᓂᒃ ᓇᒻᒥᓂᖅ ᑮᓇᐅᔭᐃᑦ 

ᐃᓯᖅᐸᓪᓕᐊᔪᖁᑎᑦᑎᓐᓂᒃ, ᐃᓚᒋᔭᐅᓪᓗᑎᒃ $165 ᒥᓕᐊᓐ ᑖᒃᓯᓃᖔᖅᑐᑦ, $21 ᒥᓕᐊᓐ 

ᐃᖅᑲᓇᐃᔭᖅᑏᑦ ᐃᓪᓗᓂᒃ ᐊᑐᖅᑐᐊᕈᑎᖏᓐᓂᒃ, ᐊᒻᒪᓗ $78 ᒥᓕᐊᓐ ᐊᔾᔨᒌᙱᑦᑐᓂᒃ 

ᑮᓇᐅᔭᖅᑖᑦᓴᓂᒃ. 

ᐅᖃᖅᑎᑦᑎᔩ, ᐃᓚᖓᑦ ᐱᒻᒪᕆᐅᓪᓗᓂ ᐊᓯᔾᔨᕈᑕᐅᓂᐊᖅᑐᖅ ᐱᔾᔪᑎᒋᓪᓗᒋᑦ ᒐᕙᒪᑐᖃᒃᑯᓐᓂᒃ 

ᑮᓇᐅᔭᖅᑖᕆᓂᐊᖅᑕᑎᓐᓂᒃ ᐱᔾᔪᑎᓕᒃ ᑲᓇᑕᐅᑉ ᒐᕙᒪᒃᑯᖏᑕ ᐊᑭᖏᓐᓂᒃ ᓱᕈᖅᐸᓪᓕᐊᓂᕐᒧᑦ − 

ᐃᓯᐊᕿᔪᓂᒃ ᑖᒃᓰᔭᕈᑎᓂᒃ. 

ᐊᓯᔾᔨᖅᓯᒪᓂᖓᓄᑦ ᒐᕙᒪᑐᖃᒃᑯᑦ ᐃᓯᐊᕿᔪᓄᑦ ᐊᑭᓕᖅᑐᐃᓂᕐᒧᑦ ᐊᑐᐊᒐᖏᑦ, ᓄᓇᕗᑦ 

ᓄᖅᑲᖅᑎᑦᓯᒋᐊᖃᓚᐅᖅᑐᑦ ᐃᑲᔫᑎᒋᕙᑦᑕᖏᓐᓂᒃ ᐅᖅᓱᐊᓗᓐᓄᑦ − ᓄᓇᕗᒻᒥ ᐃᓯᐊᕿᔪᓄᑦ 

ᐅᑎᕐᕕᐅᒍᑎᐅᒍᓐᓇᖅᑐᑦ ᐱᓕᕆᐊᖅ. 

ᒐᕙᒪᒋᔭᕗᑦ ᐊᑦᓱᕉᑎᖃᓚᐅᕋᓗᐊᖅᑎᓪᓗᒋᑦ ᓴᐳᒻᒥᔭᐅᒍᓐᓇᖁᓪᓗᒋᑦ ᓄᓇᕗᒻᒥᐅᑦ 

ᐊᑭᑦᑐᐸᓪᓕᐊᓂᐅᔪᓄᑦ ᐅᖅᓱᐊᓗᑦᑖᕐᕕᓐᓂ, ᑖᒃᑯᐊ ᓄᑖᑦ ᒐᕙᒪᑐᖃᒃᑯᑦ ᐊᑐᐊᒐᖏᑦ ᐱᔾᔪᑎᒋᓪᓗᒋᑦ 

ᐊᑐᐃᓐᓇᐅᑎᑦᓯᒍᓐᓇᐃᓪᓕᔪᒍᑦ ᑐᕌᖅᑐᒃᑯᑦ ᐊᑭᑭᓪᓕᒋᐊᖅᓯᓂᒃᑯᑦ. 

ᖃᐅᔨᒪᔪᒍᑦ ᓄᓇᕗᒻᒥᐅᑦ ᑕᑎᖃᖅᑐᒻᒪᕆᐅᖏᓐᓇᕐᓂᖏᓐᓂᒃ ᐃᓯᐊᕿᔪᓂᒃ ᐅᖅᓱᐊᓗᓐᓂᒃ 

ᐅᖅᓴᒍᑎᐅᕙᑦᑐᓂᒃ ᓱᓇᒃᑯᑖᖏᓐᓄᑦ ᐊᖑᓇᓱᓐᓂᕐᒧᑦ, ᐆᒻᒪᖅᑯᑎᖃᕐᓂᕐᒧᑦ, ᐅᖅᑰᓴᐅᑎᓄᑦ 

ᐊᖏᕐᕋᖏᓐᓂ, ᑎᑭᑎᑦᓯᖃᑦᑕᓂᕐᒧᓪᓗ ᓂᐅᕕᐊᑦᓴᓂᒃ ᓄᓇᓕᑦᑎᓐᓄᑦ. ᖃᐅᔨᒪᒻᒥᔪᒍᑦ ᓯᓚᐅᑉ 

ᐊᓯᔾᔨᖅᐸᓪᓕᐊᓂᖓ ᐊᑭᑦᑐᐸᓪᓕᐊᓂᖏᓪᓗ ᐃᓅᓇᓱᐊᕐᓂᕐᒧᑦ ᐊᑦᑐᐃᓂᕐᓗᓐᓂᖃᖃᑦᑕᕐᖓᑕ 

ᓄᓇᕗᒻᒥᐅᓂᒃ. ᐱᒻᒪᕆᐅᕗᖅ ᖃᓄᐃᓕᒋᐊᕈᑎᖃᕆᐊᖃᕐᓂᖅ ᐃᑲᔪᕈᑕᐅᒍᓐᓇᖅᑐᓂᒃ 

ᐃᓚᐅᖃᑕᐅᒍᓐᓇᖁᓪᓗᑕ ᒐᕙᒪᑐᖃᒃᑯᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᐃᑲᔫᑎᖏᓐᓄᑦ 

ᐊᕝᕕᐊᕈᑎᓄᑦ ᐃᓚᒋᓕᐅᑎᑐᐃᓐᓇᖏᓪᓗᑎᒃ. 

ᑕᐃᒪᐃᒻᒪᑦ ᒐᕙᒪᕗᑦ ᑐᑦᓯᕋᖅᑐᑦ ᐋᖅᑭᒋᐊᖅᑕᐅᖁᔨᓪᓗᑎᒃ ᑮᓇᐅᔾᔭᑦᓵᓂᒃ ᑖᑦᓰᔭᐃᓂᕐᒧᑦ ᐱᖁᔭᕐᒧᑦ 

ᓴᖅᑭᖅᑎᑕᐅᓛᖁᓪᓗᒍ ᓄᑖᖅ ᐅᑎᕐᕕᐅᒍᑎᐅᒍᓐᓇᖅᑐᖅ ᑖᒃᓰᔭᕈᑎᒥᓂᕐᓂᒃ − ᓄᓇᕗᒻᒥ ᐃᓯᐊᕿᔪᓄᑦ 

ᐅᑎᕐᕕᐅᒍᑎᑦᓴᖅ − ᐊᑐᕈᑕᐅᓂᐊᖅᑐᖅ ᒐᕙᒪᑐᖃᒃᑯᑦ ᐃᓯᐊᕿᔪᓄᑦ ᑖᒃᓰᔭᕈᑎᓂᒃ ᑮᓇᐅᔭᓂᒃ 

ᑐᓂᔭᐅᕙᓪᓗᓂ ᓄᓇᕗᒻᒥᐅᓄᑦ ᑮᓇᐅᔭᓪᓚᑦᑖᓂᒃ ᑕᖅᑮᑦ ᐱᖓᓱᑦ ᓈᒐᐃᑉᐸᑕ ᐃᑲᔪᕈᑎᐅᓗᓂ 

ᐊᑭᑐᓂᖅᓴᐅᓕᕐᓂᖏᓐᓄᑦ ᐅᖅᓱᐊᓗᐃᑦ ᐱᔾᔪᑎᖃᖅᑐᑎᒃ ᑖᒃᑯᓂᖓ ᓄᑖᓂᒃ ᒐᕙᒪᑐᖃᒃᑯᑦ 

ᐊᑐᐊᒐᖏᓐᓂᒃ. ᑐᑦᓯᕋᓛᖅᑐᒍ ᒪᓕᒐᓕᐅᖅᑎᓄᑦ ᐃᑲᔪᖅᓱᖅᑕᐅᒍᒪᓗᑕ ᑖᑦᓱᒧᖓ ᐱᓕᕆᐊᑖᖅᑲᐅᒧᑦ 

ᑕᕝᕙᓂ ᑲᑎᒪᓂᑦᑎᓐᓂ. 

ᑕᐃᒪᐃᒻᒪᑦ ᐊᑐᐃᓐᓇᐅᑎᑦᓯᓛᕈᒪᔪᒍᑦ ᐊᑕᐅᓯᐊᖅ ᓇᒻᒥᓂᖅ ᐃᓪᓗᖃᖅᑎᐅᔪᓄᑦ ᐅᖅᓱᐊᓗᓐᓄᑦ 

ᐅᑎᕐᕕᐅᒍᑎᒥᒃ ᐅᐱᕐᖔᖅ, ᐃᑲᔪᖅᑕᐅᖁᓪᓗᒋᑦ ᓄᓇᕗᒻᒥᐅᑦ ᓇᒻᒥᓂᖅ ᐃᓪᓗᖃᖅᑎᐅᔪᑦ 

ᐊᖑᒻᒪᑎᒍᓐᓇᖁᓪᓗᒋᑦ ᐊᑭᑐᓂᖅᓴᐅᓕᖅᑎᓪᓗᒋᑦ ᐅᖅᑰᓴᐅᑎᓯᐅᑏᑦ ᐊᖏᕐᕋᖏᓐᓄᑦ ᐅᑭᐅᖑᔪᖅ. 

• 2023-24 ᓂᕆᐅᒋᔭᐅᔪ ᑮᓇᐅᔭᖅᑐᕈᑎᐅᓂᐊᖅᑐᑦ 

ᑮᓇᐅᔭᖅᑐᕈᑕᐅᓂᐊᖅᑐᓄᑦ, ᓄᓇᕗᑦ ᒐᕙᒪᒃᑯᖏᑦ ᐱᔪᓐᓇᕐᓂᖅᑖᖅᑎᑕᐅᒍᒪᔪᑦ 

ᐊᑐᖅᑐᑦᓴᓕᐅᕈᒪᓪᓗᑎᒃ 2.02 ᐱᓕᐊᓐᓂᒃ ᐊᐅᓚᔾᔪᑎᖏᓐᓄᑦ 2023-24-ᒥ, ᖄᒃᑲᓐᓂᖓᒍᑦ $338 

ᒥᓕᐊᓐ ᐊᑭᑐᔫᑎᓄᑦ ᐊᖏᖅᑕᐅᓚᐅᖅᑐᓄᑦ ᐋᒃᑐᐸᐅᓚᐅᖅᑐᒥ. 

ᐃᓚᒋᓕᐅᔾᔨᔪᖅ ᐊᑭᓕᖅᓱᕆᐊᓕᓐᓂᒃ ᑐᕌᖓᔪᓂᒃ ᓄᑖᒧᑦ ᐊᖏᕈᑕᐅᕋᑖᓚᐅᖅᑐᒧᑦ ᓄᓇᕗᒻᒥ 

ᐃᖅᑲᓇᐃᔭᖅᑎᓄᑦ ᑲᑐᔾᔨᖃᑎᒌᖏᓐᓄᑦ ᐊᑦᑐᐃᓂᖃᕐᓂᐊᕐᖓᑦ ᐱᓕᕆᕕᖓᓂ ᑮᓇᐅᔭᖅᑐᕈᑕᐅᔪᓂᒃ 

$39 ᒥᓕᐊᓐᕈᔪᓐᓂᒃ 2023-24-ᒥ. 

ᖄᒃᑲᓐᓂᖓᒍᑦ ᑮᓇᐅᔾᔭᑦᓵᑦ ᐊᑭᑦᑐᕆᐊᖅᑕᐅᓂᖏᑕ, ᑮᓇᐅᔭᓂᒃ ᐊᑐᖅᑐᑦᓴᓕᐅᕐᒥᔪᒍᑦ 

ᐊᑭᑦᑐᐸᓪᓕᐊᓂᐅᔪᓄᑦ, ᓲᕐᓗ ᐊᑭᑦᑐᕆᐊᖅᓯᒪᓂᖏᓐᓄᑦ ᐆᒻᒪᖅᑯᑎᓄᑦ ᐊᑭᖏᑦ ᐋᒃᑐᐸ 2022-ᒥ, 

ᐅᖅᓱᐊᓗᐃᑦ ᐊᑭᖏᓐᓄᑦ ᑎᓯᐱᕆ 2022-ᒥ, ᐸᕐᓇᑕᐅᓯᒪᔪᓪᓗ ᐃᓯᐊᕿᔪᓄᑦ ᑖᑦᓰᔭᕈᑎᓄᑦ 

ᐅᖃᐅᓯᕆᖅᑲᐅᔭᒃᑲ. 

ᑕᒪᒃᑯᐊ ᐊᑭᓕᖅᓱᖅᑕᐅᒍᓐᓇᖁᓪᓗᒋᑦ, ᑮᓇᐅᔭᓂᒃ ᐊᑐᖅᑐᑦᓴᓕᐅᖅᑐᒍᑦ $29.2 ᒥᓕᐊᓐ 

ᐊᔾᔨᒌᖏᑦᑐᓄᑦ ᒐᕙᒪᒃᑯᑦ ᐱᓕᕆᕕᖏᓐᓄᑦ ᑎᒥᖁᑎᖏᓐᓄᓪᓗ. 

ᐃᓚᒋᓕᐅᔾᔨᒻᒥᔪᖅ $50 ᒥᓕᐊᓐ ᓇᓪᓕᐅᒃᑯᒫᑦᓴᓄᑦ ᐅᐸᓗᖓᐃᔭᖅᓯᒪᖁᓪᓗᑕ ᓂᕆᐅᓇᖏᑦᑐᓂᒃ 

ᐊᑭᓕᖅᓱᕆᐊᓕᓐᓂᒃ ᐊᐅᓚᑦᓯᒍᑕᐅᖁᓪᓗᒋᓪᓗ ᐊᑭᑦᑐᐸᓪᓕᐊᓂᖏᓐᓄᑦ ᐃᓪᓗᓕᐅᕐᓂᕐᒧᑦ 

ᐊᑭᖏᓐᓂᒃ, ᐱᓗᐊᖅᑐᒥ ᐅᓗᕆᐊᓇᖅᑐᒦᒍᑕᐅᔪᑦ ᐊᕐᕌᒎᓛᖅᑐᒥ ᐊᑭᑐᔫᑎᓄᑦ ᑮᓇᐅᔭᐃᑦ 

ᐊᑐᖅᑐᑦᓴᐃᑦ ᐊᖏᓂᖅᐹᖑᓛᕐᖓᑕ. 

ᓂᕆᐅᑦᑐᒍᑦ ᐱᒋᐊᕈᑎᖃᓛᕐᓂᑎᓐᓂᒃ ᐊᕐᕌᒎᓛᖅᑐᒥ ᐊᐅᓚᑦᓯᓂᕐᒧᑦ ᐊᑭᓕᑦᓴᓃᒍᑎᖃᓛᕐᓂᑎᓐᓂᒃ $8 

ᒥᓕᐊᓐᓂᒃ, ᑐᖔᓃᑦᑐᖅ 0.3 ᐳᓴᓐᑎᖏᑕ ᑮᓇᐅᔭᐃᑦ ᐃᓯᖅᐸᓪᓕᐊᔪᖁᑎᑦᑎᓐᓄᑦ. 

ᐅᖃᖅᑎᑦᑎᔩ, ᓇᓗᓇᐃᕋᒃᑭᑦ ᐊᕐᕌᓂ ᑮᓇᐅᔭᐃᑦ ᐊᑐᖅᑐᑦᓴᐃᑦ, ᓇᓗᓇᐃᔭᐃᓚᐅᖅᑐᖓ ᖃᓄᖅ 

ᑲᑐᔾᔨᓗᑕ ᐸᕐᓇᐅᑎᕗᑦ ᓯᕗᓪᓕᐅᒋᐊᓕᕗᓪᓗ ᑮᓇᐅᔭᖅᑐᕈᑎᖃᕐᓂᕐᒧᑦ ᐊᑑᑎᖃᓕᕋᔭᕐᓂᑎᓐᓂᒃ 

ᐊᒥᐊᒃᑯᒋᒐᔭᖅᑕᑎᓐᓂᒃ ᓂᕈᐊᖅᑕᐅᓯᒪᑎᓪᓗᑕ ᒐᕙᒪᐅᓂᑦᑎᓐᓂ. 

ᐊᑭᓖᓐᓇᐅᒻᒪᑕ ᓯᕗᒧᒋᐊᕈᑎᒋᕙᓪᓕᐊᔭᕗᑦ, ᐱᕚᓪᓕᕈᑎᑦᓴᐅᓂᖏᑦ ᐊᑑᑎᖃᑦᓯᐊᕋᓗᐊᖅᑲᑕ. 

ᐃᑲᔪᖅᓲᑎᑦ ᑭᒃᑯᑐᐃᓐᓇᕐᓄᑦ ᓲᕐᓗ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓕᓐᓂᐊᖅᑐᓕᕆᓂᕐᒧᓪᓗ 

ᑕᑎᖃᕐᖓᑕ ᑮᓇᐅᔭᖃᖅᑎᑦᓯᓂᕐᒥᒃ ᐊᑭᑐᔫᑎᓄᑦ ᐱᖁᑎᕐᔪᐊᓄᓪᓗ ᓄᓇᓖᑦ 

ᐊᐅᓚᓂᖃᑦᓯᐊᖃᖁᓪᓗᒋᑦ ᐅᓪᓗᑕᒫᑦ. 

ᐃᓚᒋᔭᐅᓪᓗᑎᒃ ᑮᓇᐅᔭᖃᖅᑎᑦᓯᓂᖅ ᓴᓇᒍᑎᑦᓴᓂᒃ ᓲᕐᓗ ᓄᓇᓯᐅᑎᒃᑯᕕᓐᓂᒃ, ᑮᓇᐅᔭᖃᖅᑎᑦᓯᓂᕐᒧᑦ 

ᖃᖓᑕᔫᒃᑯᕕᓐᓄᑦ, ᓄᑖᕐᖑᕆᐊᖅᓯᓂᖅ ᐃᒥᖅᑕᕐᕕᐅᔪᓂᒃ ᐅᖅᓱᐊᓗᖃᐅᑎᓂᓪᓗ, ᓂᐅᕕᖃᑦᑕᓂᕐᒧᓪᓗ 

ᓱᓇᒃᑯᑖᓂᒃ ᓲᕐᓗ ᖃᑦᑎᕆᔨᒃᑯᑦ ᓄᓇᓯᐅᑎᖏᓐᓂᒃ ᐅᔭᕋᕐᓂᓪᓗ ᓱᖁᓪᓚᐃᑎᓂᒃ. 

ᐅᓪᓗᒥᐅᓕᖅᑐᖅ ᖃᕆᓴᐅᔭᒃᑰᖓᓕᖅᑎᓪᓗᒋᑦ ᑭᓱᑐᐃᓐᓇᐃᑦ, ᑐᑭᖃᕐᒥᔪᖅ 

ᑮᓇᐅᔭᖃᖅᑎᑦᓯᒋᐊᖃᕐᓂᕐᒥᒃ ᓱᓇᒃᑯᑖᓂᒃ ᖃᕆᓴᐅᔭᒃᑰᕈᑎᓂᓪᓗ ᐃᑲᔪᕈᑕᐅᓂᐊᖅᑐᓂᒃ ᒐᕙᒪᒃᑯᓐᓂᒃ 

ᐊᐅᓚᑦᓯᒍᓐᓇᖁᓪᓗᒋᑦ ᐊᑑᑎᖃᑦᓯᐊᖅᑐᓂᒃ ᐊᐅᓚᓂᖃᑦᓯᐊᖅᑐᓂᓪᓗ ᐱᔨᑦᓯᕋᐅᑎᓂᒃ. 

2023-24-ᒥ, ᐃᓚᒋᓕᐅᔾᔨᔪᑦ $17.4 ᒥᓕᐊᓐ ᐊᑭᑐᔫᑎᓄᑦ ᑮᓇᐅᔭᓂᒃ ᑮᓇᐅᔭᓕᕆᔨᒃᑯᓐᓄᑦ 

ᐋᖅᑭᑦᓱᐃᕙᓪᓕᐊᖏᓐᓇᖁᓪᓗᒋᑦ ᒐᕙᒪᒃᑯᑦ ᓄᑖᒥᒃ ᖃᕆᓴᐅᔭᒃᑯᑦ ᐱᓕᕆᔾᔪᑎᓄᑦ ᐸᕐᓇᐃᒍᑎᓂᒃ 

ᐊᒻᒪᓗ $3.6 ᒥᓕᐊᓐ ᐊᐅᓚᑕᐅᔾᔪᑎᑦᓴᖏᓐᓄᑦ. 

ᐅᖃᖅᑎᑦᑎᔩ ᒪᓕᒐᓕᐅᖅᑏᓪᓗ, ᑕᒪᒃᑯᐊ ᐊᓯᖏᓪᓗ ᑮᓇᐅᔭᖃᖅᑎᑕᐅᔪᒻᒪᕆᐅᔪᑦ ᑮᓇᐅᔭᐃᑦ 

ᐊᑐᖅᑐᑦᓴᐃᑦ 2023-24-ᒥ ᑕᐃᒪᐃᒍᑎᒋᒍᓐᓇᖅᑕᕗᑦ ᐅᔾᔨᖅᓱᑦᓯᐊᕐᓗᑕ ᑮᓇᐅᔭᓕᕆᓂᕐᒧᑦ 

ᐊᐅᓚᑦᓯᓂᕐᒧᑦ ᒐᕙᒪᐅᖃᑦᑕᖅᓯᒪᔪᓂ ᑭᖑᓂᑦᑎᓐᓂ. 

ᓯᕗᓂᑦᓴᒧᑦ ᐅᖃᐅᓯᖃᕐᓂᐊᑎᓪᓗᑕ ᖁᕕᓇᖅᑐᒻᒪᕆᓐᓂᒃ ᑮᓇᐅᔭᖃᖅᑎᑕᐅᓂᐊᖅᑐᓄᑦ, 

ᑭᖑᓂᑦᑎᓐᓄᑦ ᐃᖅᑲᐅᒪᒋᐊᖃᖅᑕᒍᑦ ᖁᔭᓕᓂᖃᕐᓗᑕ ᑐᙵᕕᓕᐅᕆᓯᒪᔪᓄᑦ ᐅᕙᑦᑎᓐᓂᒃ 

ᐅᓪᓗᒥᐅᔪᖅ ᑎᒍᒥᐊᕈᓐᓇᖅᓯᖁᓪᓗᑎᒍ. 

ᐃᑲᔪᖅᓱᐃᓂᒃᑯᑦ ᓄᓇᕗᒻᒥᐅᓂᒃ ᐃᓅᓯᖃᑦᓯᐊᕈᓐᓇᖁᓪᓗᒋᑦ ᖁᕕᐊᓱᓪᓗᑎᒃ, 

ᐱᒻᒪᕆᐅᓂᖅᐹᑕᖃᖏᑦᑐᖅ ᑮᓇᐅᔭᖃᖅᑎᑦᓯᓂᖅ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 

ᐃᓅᓯᖃᑦᓯᐊᕈᑎᑦᓴᓄᓪᓗ. 

ᓄᓇᕗᒻᒥ ᐃᓐᓇᒻᒪᕆᓐᓄᑦ, ᐃᓚᒌᓄᑦ, ᒪᒃᑯᑦᑐᓄᓪᓗ ᐃᓅᓯᖃᑦᓯᐊᕈᓐᓇᖁᓪᓗᒋᑦ ᓄᓇᓕᖏᓐᓂ, 

ᐊᑐᐃᓐᓇᖃᖁᓪᓗᒋᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ ᐱᔨᑦᓯᕋᐅᑎᓄᑦ 

ᑕᐃᒫᑦᓴᐃᓐᓇᖅ ᐊᓯᖏᑎᑐᑦ ᑲᓇᑕᒥᐅᑎᑐᑦ ᐱᒻᒪᕆᐅᔪᖅ. 

ᑮᓇᐅᔭᐃᑦ ᐊᑐᖅᑐᑦᓴᑎᓐᓂᑦ ᐅᓪᓗᒥ, ᐊᑐᐃᓐᓇᐅᑎᑦᓯᔪᒍᑦ ᐱᓕᕆᔾᔪᑎᑦᓴᒃᑲᓐᓂᕐᓂᒃ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ ᐱᓂᖅᐹᖑᓪᓗᑎᒃ ᑕᐃᒪᖓᓕᒫᖅ, ᑮᓇᐅᔭᖃᖅᑎᑕᐅᓗᑎᒃ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐊᐅᓚᔾᔪᑎᖏᓐᓄᑦ ᐊᒥᓱᕐᖑᕆᐊᖅᑕᐅᓗᑎᒃ ᑲᑎᓪᓗᒋᑦ  

$23.5 ᒥᓕᐊᓐ, $446.1 ᒥᓕᐊᓐᓂᒃ $469.6 ᒥᓕᐊᓐᓄᑦ. 

ᑮᓇᐅᔭᖃᖅᑎᑦᓯᓂᖅ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ ᐃᓚᒋᓕᐅᔾᔨᔪᖅ ᓱᓕᓂᐊᕐᓂᕋᐅᑎᒋᓯᒪᔭᑦᑎᓐᓂᒃ 

ᑲᑐᔾᔨᓗᑕ ᑐᕌᒐᑦᑎᓐᓂ ᐅᐱᒋᔭᐅᖁᓪᓗᒋᑦ ᐃᓐᓇᕆᔭᕗᑦ ᐃᓄᑐᖃᐅᓕᖅᑎᓪᓗᒋᑦ ᐃᑲᔪᖅᓱᕐᓗᒋᑦ 

ᐃᓐᓇᒃᑯᕕᑎᒍᑦ ᑕᒫᓂ ᓄᓇᕗᒻᒥ ᐃᓄᑐᖃᕈᖅᐸᓪᓕᐊᒍᓐᓇᖁᓪᓗᒋᑦ ᐅᐱᒋᔭᐅᑦᓯᐊᕐᓗᑎᒃ 

ᖃᓂᒋᔭᖃᕐᓗᑎᒃ ᐃᓚᒥᓂᒃ ᓄᓇᕗᒻᒥ ᑐᙵᕕᓕᐅᖃᑕᐅᓯᒪᓪᓚᕆᒻᒪᑕ ᑕᒫᓂ. 

ᐊᑐᖅᑐᑦᓴᓕᐅᕇᖅᓯᒪᔪᒍᑦ $59 ᒥᓕᐊᓐ ᐅᖓᑖᓃᑦᑐᓂᒃ ᐊᑭᑐᔫᑎᓄᑦ ᓴᓇᒍᑕᐅᓛᖅᑐᓂᒃ ᓄᑖᒥᒃ 

ᐃᓐᓇᒃᑯᕕᑦᓴᒥᒃ ᑲᖏᖅᖠᓂᕐᒥ. 

ᐃᑲᔪᖅᓱᖅᑕᐅᖁᓪᓗᒋᑦ ᐃᓪᓗᕐᔪᐊᖑᕙᒌᖅᑐᑦ ᓲᕐᓗ ᕿᑭᖅᑕᓂ ᐋᓐᓂᐊᕐᕕᒃ ᓄᓇᓕᓐᓂᓗ ᐋᓐᓂᐊᕐᕖᑦ 

ᓄᓇᕗᒻᒥ, ᐸᕐᓇᑦᑐᒍᑦ ᐊᑐᕋᔭᕐᓂᑎᓐᓂᒃ $2.1 ᒥᓕᐊᓐᓂᒃ ᑲᔪᓯᒍᑕᐅᖁᓪᓗᒍ ᐊᐅᓚᑕᐅᓂᖏᑦ 

ᐱᑕᖃᕆᐊᖃᓪᓚᕆᑦᑐᑦ ᐊᓯᐊᒎᕐᕕᖃᙱᑦᑐᒃᑯᓪᓗ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 

ᐱᔨᑦᓯᕋᐅᑎᐅᒋᐊᓕᓐᓄᑦ ᓄᓇᕗᒻᒥᐅᑦ ᑕᑎᒋᕙᑦᑕᖏᓐᓄᑦ. ᑖᒃᑯᐊ ᖄᒃᑲᓐᓂᖓᒍᑦ $527,000 

ᑮᓇᐅᔭᐃᑦ ᐊᑐᖅᑐᑦᓴᓕᐊᕆᓯᒪᔭᑦᑕ ᐊᑭᑦᑐᐹᓪᓕᖅᓯᒪᓂᖏᓐᓄᑦ ᐆᒻᒪᖅᑯᑎᕈᔪᓐᓄᑦ ᐊᑭᓕᖅᓱᕆᐊᓖᑦ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐊᐅᓚᑦᓯᓂᕐᒨᖓᔪᓄᑦ. 

ᑲᒪᒋᔭᐅᒍᓐᓇᖁᓪᓗᒋᑦ ᐃᖅᑲᓇᐃᔮᑦᓴᕆᕙᑦᑕᖏᑦ ᐋᓐᓂᐊᓯᐅᖅᑏᑦ, ᐊᑐᐃᓐᓇᐅᑎᑦᓯᓂᐊᖅᑐᒍᑦ 

$230,000 ᐱᕚᓪᓕᖅᑎᑕᐅᖁᓪᓗᒍ ᐋᓐᓂᐊᓯᐅᖅᑎᓄᑦ ᐱᓕᕆᔾᔪᑎᑦᓴᓂᒃ ᐱᓕᕆᐊᒧᑦ 

ᑎᑭᑎᑦᓯᒍᑕᐅᕙᑦᑐᖅ ᐋᓐᓂᐊᓯᐅᖅᑎᑕᐅᑲᐃᓐᓇᕐᓂᐊᖅᑐᓂᒃ ᓄᓇᓕᓐᓂ ᐃᑲᔪᖅᑕᐅᒋᐊᓕᓐᓂ. 

ᑕᒪᓐᓇ ᖄᒃᑲᓐᓂᖓᒍᑦ $881,000 ᓄᓇᕗᒻᒥ ᐋᓐᓂᐊᓯᐅᖅᑎᓄᑦ ᐊᖏᔪᖅᑳᒧᑦ ᐊᒻᒪᓗ 

ᐃᕐᓂᓱᑦᓰᔪᓕᕆᓂᕐᒧᑦ ᐊᓪᓚᕝᕕᖓᓄᑦ ᑲᒪᒋᔭᐅᖁᓪᓗᒍ ᓄᓇᕗᒻᒥ ᐊᑯᓂᐊᓗᒃ ᐋᓐᓂᐊᓯᐅᖅᑎᓂᒃ 

ᐃᕐᓂᓱᑦᓰᔨᓂᓪᓗ ᐱᔭᕆᐊᓕᑦᑎᓐᓄᑦ. 

ᑲᔪᖏᖅᓴᐃᓂᕐᒧᑦ ᐃᖅᑲᓇᐃᔭᖅᑎᖃᑯᑖᒐᓱᐊᕐᓂᒧᓪᓗ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 

ᐃᖅᑲᓇᐃᔭᖅᑎᓂᒃ, ᐱᒻᒪᕆᐅᓂᖅᐹᖑᖃᑕᐅᔪᖅ ᖃᓄᐃᓕᐅᕈᑎᒋᒍᓐᓇᖅᑕᕗᑦ ᐊᑐᐃᓐᓇᐅᑎᑦᓯᓂᖅ 

ᐊᑦᑕᓇᙱᑦᑐᓂᒃ ᐅᓗᕆᐊᓇᙱᑦᑐᓂᓪᓗ ᐊᕙᑎᖃᕈᓐᓇᖁᓪᓗᒋᑦ ᐃᖅᑲᓇᐃᔭᕐᕕᖏᓐᓂ. 

ᑕᒪᑐᒧᖓ, ᑮᓇᐅᔭᐃᑦ ᐊᑐᖅᑐᓴᑦᐃᑦ 2023-24 ᐊᑐᐃᓐᓇᐅᑎᑦᓯᒍᑕᐅᔪᑦ $3 ᒥᓕᐊᓐᓂᒃ 

ᐅᐊᑦᓯᔨᐅᓂᕐᒧᑦ ᐱᔨᑦᓯᕋᐅᑎᓄᑦ ᐋᓐᓂᐊᕐᕕᕗᑦ ᐃᓂᒋᔭᐅᒍᓐᓇᖁᓪᓗᒋᑦ ᒪᒥᓴᕐᕕᐅᓂᕐᒧᑦ 

ᖁᕕᐊᓇᖅᑐᒃᑯᓪᓗ ᑲᓲᒪᕕᐅᒍᓐᓇᖁᓪᓗᒋᑦ ᓄᓇᓕᓐᓂ. 

ᐅᖃᖅᑎᑦᑎᔩ, ᑭᒃᑯᑐᐃᓐᓇᐃᑦ ᐱᔨᑦᓯᕋᐅᑎᕕᐅᒋᐊᖃᕐᖓᑕ ᓈᒻᒪᓈᖅᑐᓂᒃ ᓘᑦᑖᒻᒪᕆᓐᓂᒃ 

ᐃᓅᓕᓴᖅᑕᐅᒋᐊᖃᖅᑎᓪᓗᒋᑦ, ᑕᐃᒪᐃᒻᒪᑦ ᑮᓇᐅᔭᐃᑦ ᐊᑐᖅᑐᑦᓴᓕᐅᖅᑕᐅᔪᑦ ᖃᕆᓴᐅᔭᒃᑯᑦ 

ᐱᔨᑦᓯᕋᐅᑎᖃᕐᓂᕐᒧᑦ ᐊᐅᓚᑦᓯᔾᔪᑎᓂᒃ ᐊᒻᒪᓗ ᖄᒃᑲᓐᓂᖓᒍᑦ ᑎᑭᕝᕕᐅᖃᑦᑕᕐᓗᑎᒃ 

ᐃᓅᓕᓴᖅᑕᐅᒍᓐᓇᖁᓪᓗᒋᑦ. 

ᓄᓇᕗᒻᒥᐅᑦ ᐊᐅᓪᓚᖃᑦᑕᐃᓐᓇᕆᐊᖃᕐᖓᑕ ᐅᖓᓯᑦᑐᓄᑦ ᐊᑐᐃᓐᓇᖃᕆᐊᖃᖅᑐᑎᒃ ᐅᓪᓗᑕᒫᑦ 

ᐱᔨᑦᓯᕋᐅᑎᓂᒃ, ᐊᑲᐅᓈᖃᑦᑕᙱᒻᒪᑦ ᐊᑭᑐᔫᓪᓗᓂᓗ. ᐅᖁᒪᐃᑦᑐᒃᑰᙱᓂᖅᓴᐅᑎᑕᐅᖁᓪᓗᒋᑦ, 

ᑮᓇᐅᔭᐃᑦ ᐊᑐᖅᑐᑦᓴᑎᓐᓂ ᐊᑐᐃᓐᓇᐅᑎᑦᓯᓂᐊᖅᑐᒍᑦ $2.2 ᒥᓕᐊᓐᓂᒃ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ ᐊᑐᓕᖅᑎᑦᓯᒍᓐᓇᖁᓪᓗᒋᑦ ᖃᕆᓴᐅᔭᒃᑯᑦ ᐋᓐᓂᐊᓯᐅᖅᑎᒻᒪᕆᓄᑦ 

ᐱᓕᕆᐊᒥᒃ ᑮᓇᐅᔭᖃᖅᑎᑦᓯᓂᕐᒧᓪᓗ ᖃᕆᓴᐅᔭᒃᑯᑦ ᐃᑭᐊᖅᑭᕕᒃᑯᑦ ᓘᑦᑖᒻᒪᕆᓐᓄᑦ 

ᑕᑯᔭᐅᖃᑦᑕᕈᓐᓇᖅᓯᖁᓪᓗᒋᑦ. 

ᐱᔪᓐᓇᕐᓂᖅᑖᒃᑲᓐᓂᕈᓐᓇᖁᓪᓗᑕ ᐊᐅᓚᑦᓯᒍᓐᓇᓂᕐᒧᑦ ᐱᔨᑦᓯᕋᐅᑎᓂᒃ ᓄᓇᓕᓐᓂ ᐋᓐᓂᐊᕐᕕᓐᓂ 

ᓄᓇᕗᒻᒥ, ᐊᑐᐃᓐᓇᐅᑎᑦᓯᓂᐊᖅᑐᒍᑦ ᖃᓂᒋᔮᓃᑦᑐᓂᒃ $1 ᒥᓕᐊᓐ ᓴᖅᑭᖅᑎᑕᐅᖁᓪᓗᒋᑦ ᓄᑖᑦ 

ᑕᕐᕋᑐᖅᑕᐅᕕᓐᓂ ᐊᐅᖏᖅᓯᕕᓐᓂᓗ ᐊᓪᓚᕝᕕᒻᒥ ᑎᑎᕋᖅᑎᓂᒃ. ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 

ᐊᑐᕐᓂᐊᖅᑐᑦ ᑕᕐᕋᖅᑐᐃᔨᐅᓂᕐᒧᑦ ᐱᓕᒻᒪᑦᓴᐃᒍᑎᖏᓐᓂᒃ ᐱᓕᒻᒪᑦᓴᐃᓗᑎᒃ ᐃᓄᓐᓂᒃ 

ᐃᓄᑦᓯᒍᓐᓇᖁᓪᓗᒋᑦ ᐱᒻᒪᕆᐅᔪᓂᒃ ᐃᖅᑲᓇᐃᔮᓂᒃ ᐊᐅᖏᖅᓯᕕᑦᑎᓐᓂ ᑕᕐᕋᑐᖅᑕᐅᕕᑦᑎᓐᓂᓗ. 

ᐊᐅᓚᑦᓯᓂᖅ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐱᔨᑦᓯᕋᐅᑎᓂᒃ ᐃᓕᖅᑯᓯᑦᑎᓐᓄᑦ ᑐᕌᖓᔪᓂᒃ, 

ᐊᑦᑕᓇᙱᑦᑐᒃᑯᑦ, ᐊᑑᑎᖃᑦᓯᐊᖅᑐᒃᑯᑦ, ᐊᐅᓚᓂᖃᑦᓯᐊᖅᑐᒃᑯᓪᓗ ᑐᕌᖓᓪᓚᕆᓕᕐᖓᑦ 

ᐊᑐᐃᓐᓇᖃᕐᓂᕐᒧᑦ ᑭᖑᕙᖅᓯᒪᙱᑦᑐᓂᒃ ᑕᒻᒪᖅᓯᒪᙱᑦᑐᓂᓪᓗ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 

ᑐᑭᓯᒋᐊᕈᑎᑦᓴᓂᒃ, ᑮᓇᐅᔭᖃᖅᑎᑦᓯᔪᒍᑦ $350,000 ᐱᔪᓐᓇᕐᓂᖅᑖᒃᑲᓐᓂᖁᓪᓗᒋᑦ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᑐᓴᕋᑦᓴᓕᕆᓂᕐᒧᑦ ᐱᓕᕆᕕᖓ ᐊᐅᓚᑦᓯᖁᓪᓗᒋᑦ ᐊᑑᑎᖃᖅᑐᓂᒃ 

ᐊᐅᓚᑦᓯᓂᕐᒧᑦ, ᐊᑑᑎᖃᕐᓂᕐᒧᑦ, ᓴᐳᒻᒥᔮᕆᓂᕐᒧᓪᓗ ᓄᓇᕗᒻᒥᐅᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 

ᑐᑭᓯᒋᐊᖅᑕᐅᒍᑎᖏᓐᓂᒃ. 

ᐊᑐᐃᓐᓇᐅᑎᑦᓯᓂᖅ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐱᔨᑦᓯᕋᐅᑎᓂᒃ ᐃᓄᒃᑎᑐᑦ ᐱᒻᒪᕆᐅᒻᒪᑦ 

ᐃᑭᐊᖅᑭᕕᒃᑯᑦ ᐅᐸᒍᑎᓯᒪᔪᓄᓪᓘᓐᓃᑦ, ᐱᔪᓐᓇᕐᓂᖃᖅᑖᖅᑎᒃᑲᓐᓂᕐᓂᐊᖅᑕᕗᑦ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᓇᓗᓇᐃᖅᓯᓯᒪᓂᕐᒧᑦ ᑐᓴᐅᒪᑎᑦᓯᔾᔪᑎᓂᒃ ᐊᑐᐃᓐᓇᐅᑎᑕᕙᑦᑐᓂᒃ 

ᑭᒃᑯᓕᒫᓄᑦ ᑕᒻᒪᖅᓯᒪᙱᑦᑐᓂᒃ ᑐᑭᓕᐅᖅᑕᐅᖃᑦᑕᕈᓐᓇᖁᓪᓗᒋᑦ. 

ᐅᖃᖅᑎᑦᑎᔩ, ᑮᓇᐅᔭᐃᑦ ᐊᑐᖅᑐᑦᓴᕗᑦ ᐃᓱᒪᑦᓴᖅᓯᐅᕈᑎᖃᕈᑕᐅᒻᒪᑕ ᑭᓱᓕᒫᓂᒃ 

ᐊᑦᑐᐃᓂᖃᕈᓐᓇᖅᑐᓂᒃ ᖃᓄᐃᓐᓂᑎᓐᓄᑦ ᒪᒥᓴᕆᐊᖃᕐᓂᑎᓐᓄᓪᓗ, ᑮᓇᐅᔭᖃᖅᑎᑦᓯᓂᕐᓗ ᓄᓇᓕᓐᓂ 

ᐅᓗᕆᐊᓇᖅᑐᒦᑦᑕᐃᓕᑎᑦᓯᓂᕐᒧᑦ ᖃᓄᐃᑦᑕᐃᓕᑎᑦᓯᓂᕐᒧᓪᓗ ᐱᓕᕆᐊᓄᑦ 

ᐊᑐᐃᓐᓇᖃᕐᓂᖅᓴᐅᒍᓐᓇᖁᓪᓗᒋᑦ ᐃᖅᑲᖅᑐᐃᕕᓕᕆᓂᕐᒧᑦ, ᓲᕐᓗ ᑮᓇᐅᔭᖃᖅᑎᑦᓯᓂᒃᑯᑦ 

ᐱᓂᕐᓗᑦᑕᐅᓯᒪᔪᓄᑦ ᐱᔨᑦᓯᕋᐅᑎᓂᒃ $500,000-ᓂᒃ 

ᐊᑐᐃᓐᓇᐅᑎᑦᓯᒻᒥᔪᖅ $2 ᒥᓕᐊᓐᓂᒃ ᐃᖅᑲᓇᐃᔭᖅᑎᑖᖅᐸᓪᓕᐊᖏᓐᓇᓂᕐᒧᑦ ᐋᖅᑭᒋᐊᕐᕕᒃ 

ᒪᒥᓴᕐᕕᒻᒧᑦ ᐊᔾᔨᒌᙱᑦᑑᑎᓂᒃ ᐃᓅᓕᓴᐃᓂᕐᒧᑦ ᒪᒥᓴᐃᓂᕐᒧᓪᓗ ᒪᓕᑦᑕᐅᓗᑎᒃ ᐃᓄᐃᑦ 

ᐃᓕᖅᑯᓯᖏᑎᒍᑦ ᐱᓕᕆᔾᔪᓯᐅᔪᓂᒃ ᐅᑉᐱᕆᔭᖏᓐᓂᓪᓗ. 

ᐃᑲᔪᖅᓱᖅᑕᐅᖁᓪᓗᒋᑦ ᐸᓖᓯᖃᕐᓂᕐᒧᑦ ᓄᓇᓕᓐᓂ, ᑮᓇᐅᔭᐃᑦ ᐊᑐᖅᑐᑦᓴᕗᑦ ᐃᓚᒋᓕᐅᔾᔨᔪᑦ 

$775,000 ᐸᓖᓯᒃᑯᑦ ᖃᖓᑕᔫᓕᕆᓂᕐᒧᑦ ᐱᔨᑦᓯᕋᖅᑎᖏᓐᓄᑦ ᐊᒻᒪᓗ $2.8 ᒥᓕᐊᓐ 

ᐊᒥᓱᕐᖑᕆᐊᖅᑕᐅᖁᓪᓗᒋᑦ ᐸᓖᓰᑦ ᐊᔾᔨᒌᙱᑦᑐᓂ ᓄᓇᓕᓐᓂ ᐊᒻᒪᓗ $1.2 ᒥᓕᐊᓐ 

ᐱᕚᓪᓕᖅᑎᑕᐅᖁᓪᓗᒍᓗ ᓄᓇᖃᖅᑳᖅᑐᒥᓂᕐᓄᑦ ᐃᓄᓐᓄᓪᓗ ᐸᓖᓯᑖᕋᓱᐊᕐᓂᕐᒧᑦ ᐱᓕᕆᐊᖅ 

ᐊᕐᕌᒎᓂᐊᖅᑑᓐᓂ ᒪᕐᕉᓐᓂᒃ. ᐱᓕᕆᐊᑎᒍᑦ, ᐊᑭᓕᖅᓱᖅᑕᐅᔪᖅ ᐊᕝᕙᖏᓐᓂ ᒐᕙᒪᑐᖃᒃᑯᓐᓄᑦ 

ᓄᓇᕗᒻᒥᓗ ᒐᕙᒪᒃᑯᖏᓐᓄᑦ, ᐸᓖᓰᑦ ᑐᓴᕆᐊᕐᕕᖃᖃᑦᑕᓂᐊᖅᑐᑦ ᓄᓇᓕᓐᓂ ᐱᔨᑦᓯᕋᕐᕕᖏᓐᓂ 

ᑐᕌᒐᖃᕐᓗᑎᓪᓗ ᓄᓇᓕᓐᓂ ᐃᓚᐅᖃᑕᐅᑎᑦᓯᓂᕐᒧᑦ, ᐱᕋᔭᑦᑕᐅᓕᑎᑦᓯᓂᕐᒧᑦ, ᑭᒃᑯᓕᒫᓂᓪᓗ 

ᐅᓗᕆᐊᓇᖅᑐᒦᑦᑕᐃᓕᑎᑦᓯᓂᕐᒧᑦ. 

ᐅᖃᖅᑎᑦᑎᔩ, ᐃᖅᑲᐅᒪᒐᕕᑦ ᐊᓯᑎᓪᓗ ᐅᕙᓃᑦᑐᑦ ᐅᓪᓗᒥ, ᑮᓇᐅᔭᖃᖅᑎᑦᓯᒃᑲᓐᓂᕐᓂᖅ 

ᐃᓕᓐᓂᐊᖅᑐᓕᕆᓂᕐᒧᑦ ᑲᔪᖏᕈᑎᒋᑦᓯᐊᓚᐅᕋᑦᑎᒍ ᑲᑎᒪᑎᓪᓗᑕ ᐃᖃᓗᑦᑑᑦᑎᐊᕐᒥ. 

ᐱᒻᒪᕆᐅᓂᖅᐹᖑᖃᑕᐅᔪᖅ ᐱᓕᕆᐊᕆᓂᐊᕐᓂᕆᓯᒪᔭᑦᑎᓐᓂ ᑮᓇᐅᔭᖃᖅᑎᑦᓯᒃᑲᓐᓂᕐᓂᕐᒧᑦ 

ᐃᑲᔫᑎᑦᓴᓂᒃ ᕿᑐᕐᖓᑎᓐᓄᑦ ᒪᒃᑯᑦᑐᑎᓄᓪᓗ ᑐᙵᕕᓕᐅᖅᑕᐅᑦᓯᐊᖁᓪᓗᒋᑦ ᓇᒻᒥᓂᖅ 

ᐅᐱᒋᒍᓐᓇᖅᓯᓂᖏᑦ, ᐱᕙᓪᓕᐊᑎᑦᓯᒍᓐᓇᓂᕐᒧᑦ ᐊᓯᒥᓂᒃ ᐃᓚᒌᖃᑎᖃᑦᓯᐊᕐᓂᕐᒧᑦ, 

ᐃᓕᓐᓂᐊᕈᓐᓇᖅᓯᖁᓪᓗᒋᓪᓗ ᐃᖅᑲᓇᐃᔮᖅᑖᕈᓐᓇᖅᓯᖁᓪᓗᒋᓪᓗ. 

ᐃᓕᓐᓂᐊᖅᑎᐅᓂᕐᒧᑦ ᐊᕐᕌᒎᓖᑦ ᓱᕈᓰᑦ 30 ᐳᓴᓐᑎᖏᑕ ᐅᖓᑖᓃᒻᒪᑕ ᓄᓇᕗᒻᒥ ᖃᑦᓯᐅᓂᖏᓐᓂᒃ 

ᓇᓗᓇᐃᖅᓯᓯᒪᒋᐊᖃᕐᓂᕐᓗ ᐱᔾᔪᑎᖃᑦᓯᐊᖁᓪᓗᒋᑦ ᑲᔪᖏᕐᓂᖃᕈᓐᓇᖁᓪᓗᒋᓪᓗ 

ᑐᙵᕕᓕᐅᕈᓐᓇᕐᓗᑎᒃ ᐊᑑᑎᖃᑦᓯᐊᖅᑐᒥᒃ ᓯᕗᓂᑦᓴᖃᑦᓯᐊᕈᓐᓇᖁᓪᓗᒋᑦ ᓯᕗᓪᓕᖅᐸᐅᑎᑕᕗᑦ 

ᐃᓘᓐᓇᑕ. 

ᐃᖅᑲᐅᒪᓂᐊᖅᑐᓯ ᐊᑭᑐᔫᑎᓄᑦ ᑮᓇᐅᔭᐃᑦ ᐊᑐᖅᑐᑦᓴᑎᓐᓂ ᐅᑭᐊᑦᓵᖑᓚᐅᖅᑐᖅ 

ᐃᓚᒋᓕᐅᔾᔨᓚᐅᕋᑦᑕ $39 ᒥᓕᐊᓐᓂ ᐃᓕᓐᓂᐊᕐᕕᓐᓂ ᐊᑭᑐᔫᑎᓄᑦ, ᓲᕐᓗ 

ᐃᓕᓐᓂᐊᕐᕕᐊᓗᑦᑖᖅᑲᐅᑦᓴᒧᑦ ᑕᓗᕐᔪᐊᓂ ᓄᑖᕐᖑᕆᐊᖅᑕᐅᓗᓂᓗ ᓴᒃᑯ ᐃᓕᓐᓂᐊᕐᕕᒃ ᓴᓪᓕᕐᒥ. 

ᐃᓕᓐᓂᐊᕐᕕᖓ ᓄᑖᕐᖑᕆᐊᖅᑕᐅᒻᒪᕆᓛᕐᒥᔪᖅ ᐃᒃᐱᐊᕐᔪᒻᒥ ᑎᑎᖅᑐᒐᖅᑕᐅᓛᕐᒥᔪᖅ.  

ᐅᐱᓐᓇᕋᓂ, ᐃᓕᓐᓂᐊᕐᕖᑦ ᑐᑦᑕᕐᕕᐅᓚᐅᖅᑎᓐᓇᒋᑦ ᓄᓇᓕᓐᓂ ᐅᓪᓗᒥᑎᑐᑦ, ᐊᖏᕐᕋᕗᑦ 

ᕿᑐᕐᖓᑎᓐᓄᑦ ᐃᓕᓐᓂᐊᕐᕕᐅᖃᑦᑕᓚᐅᕐᖓᑕ ᐅᖃᐅᓯᕐᒥᓐᓂᒃ, ᓄᓇᕐᔪᐊᖅ ᖃᓄᑦᑑᓂᖓᓂᒃ, 

ᐱᖅᑯᓯᖏᓐᓂᒃ ᑭᒃᑯᑐᐃᓐᓇᐃᑦ. 

ᐅᓪᓗᒥ, ᐊᖏᔪᖅᑳᕆᔭᐅᔪᑦ ᐃᓚᒌᓪᓗ ᑕᑎᖃᖃᑦᑕᓕᕐᖓᑕ ᐃᓕᓐᓂᐊᖅᑎᑦᓯᔨᓂᒃ ᐊᓯᖏᓐᓂᓪᓗ 

ᐃᓕᓴᐃᔨᓂᒃ ᑲᔪᑦᓯᐊᕈᑎᖃᕈᓐᓇᖁᓪᓗᒋᑦ ᑐᙵᕕᓕᐅᕆᓂᕐᒧᑦ ᐃᓕᓐᓂᐊᖅᑎᓂᒃ ᓴᙱᔪᒥᒃ 

ᐃᓕᖅᑯᓯᑦᑎᓐᓂᒃ ᖃᐅᔨᒪᓂᖅᑖᑦᓯᐊᖁᓪᓗᒋᑦ ᖁᕝᕙᓯᑦᑐᓂᓪᓗ ᐃᓕᓐᓂᐊᕈᑎᖏᓐᓂᒃ 

ᐃᓕᑉᐸᓪᓕᐊᖁᓪᓗᒋᑦ. 

ᑕᐃᒪᐃᒻᒪᑦ ᒐᕙᒪᒋᔭᕗᑦ ᐊᑐᓕᖅᑎᑦᓯᕙᓪᓕᐊᖏᓐᓇᕐᓂᐊᖅᑐᑦ ᓄᑖᓂᒃ ᐃᓕᓐᓂᐊᕐᕕᓐᓂ 

ᐃᑲᓇᐃᔭᖅᑎᑖᖃᑦᑕᓂᕐᒧᑦ ᑮᓇᐅᔭᖃᖅᑎᑦᓯᓂᕐᒧᑦ ᐱᓕᕆᔾᔪᓯᕐᒥᒃ ᑐᕌᖓᑦᓯᐊᕐᓂᖅᓴᐅᖁᓪᓗᒍ 

ᐱᔭᕆᐊᖃᓪᓚᕆᑦᑕᖏᓐᓄᑦ ᐃᓕᓐᓂᐊᖅᑏᑦ ᐃᓕᓐᓂᐊᕐᕖᓪᓗ ᓄᓇᕗᓕᒫᒥ. 

2023-24 ᐊᕐᕌᒍᖓᓐᓂ ᐱᖓᔪᐊᓐᓃᓛᖅᑐᖅ ᐊᕐᕌᒍᓄᑦ ᐱᖓᓱᓄᑦ ᐱᓕᕆᐊᖑᓂᖓ 

ᐱᐅᓯᕚᓪᓕᖅᑕᐅᒐᓱᐊᖅᑎᓪᓗᒋᑦ ᐃᓕᓐᓂᐊᖅᑏ-ᐃᓕᓐᓂᐊᖅᑎᑦᓯᔩᑦ ᖃᑦᓯᐅᓂᖏᑦ ᐊᑐᓂᑦ 

ᐃᓕᓐᓂᐊᕐᕕᑦᑎᓐᓂ. ᑖᒃᑯᓇᓂ ᑮᓇᐅᔭᐃᑦ ᐊᑐᖅᑐᑦᓴᓂ ᐊᑐᐃᓐᓇᐅᑎᑦᓯᔪᑦ 

ᐃᓕᓐᓂᐊᕐᓂᓕᕆᔨᒃᑯᓐᓄᑦ $3.7 ᒥᓕᐊᓐ ᑲᔪᓯᒍᑎᖃᖁᓪᓗᒋᑦ ᑭᖑᓪᓕᕐᒥ ᐃᖅᑲᓇᐃᔭᖅᑎᑖᕐᓂᕐᒧᑦ 

ᐃᓕᓐᓂᐊᖅᑎᑦᓯᔨᑖᖅᑲᐅᓂᒃ, ᐃᓕᓐᓂᐊᖅᑎᓄᑦ ᐃᑲᔪᖅᑎᓂᒃ, ᐃᓕᓐᓂᐊᕐᕕᓐᓂ ᐃᓄᓕᕆᔨᓂᒃ, 

ᐊᓯᖏᓐᓂᓪᓗ ᐃᓕᓐᓂᐊᖅᑐᓕᕆᓂᕐᒧᑦ ᐃᑲᔪᖅᑎᐅᔪᑦ ᐃᖅᑲᓇᐃᔭᖅᑎᓂᒃ ᐃᑲᔪᖅᑕᐅᖁᓪᓗᒋᑦ 

ᐊᖏᔪᖅᑳᕆᔭᐅᔪᑦ ᐃᓚᒌᓪᓗ ᐅᐸᓗᖓᐃᔭᐃᑎᓪᓗᒋᑦ ᑭᖑᕚᑦᑎᓐᓂᒃ ᓄᓇᕗᒻᒥᐅᓂᒃ 

ᑲᔪᓯᑦᓯᐊᕈᑎᖃᕈᓐᓇᖁᓪᓗᒋᑦ. 

ᖄᒃᑲᓐᓂᖓᒍᑦ $1.7 ᒥᓕᐊᓐ ᑮᓇᐅᔭᖃᖅᑎᑦᓯᓂᕐᒧᑦ ᐃᓕᓐᓂᐊᕐᓂᓕᕆᔨᒃᑯᑦ ᓄᑖᖅ ᐃᖅᑲᓇᐃᔭᖅᑏᑦ 

ᑲᑐᔾᔨᖃᑎᒌᑦ ᐊᖏᕈᑎᖓᓄᑦ ᓄᓇᕗᒻᒥ ᐃᓕᓐᓂᐊᖅᑎᑦᓯᔩᑦ ᑲᑐᔾᔨᖃᑎᒌᖏᓐᓄᒃ ᐊᒻᒪᓗ $7.6 ᒥᓕᐊᓐ 

ᓄᑖᒧᑦ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᑦ ᐊᖏᕈᑎᖓᓄᑦ ᓄᓇᕗᒻᒥ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᓐᓄᑦ. 

ᑕᒪᒃᑯᐊ ᐱᓕᕆᔾᔪᑎᑦᓴᐃᑦ ᐃᓕᓐᓂᐊᕐᓂᓕᕆᔨᒃᑯᓐᓄᑦ ᐊᑐᓕᖅᑎᑦᓯᕙᓪᓕᐊᖏᓐᓇᖁᓪᓗᒋᑦ 

ᐊᑕᖏᖅᑐᓂᒃ ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᔾᔪᓯᖓᓄᑦ, ᐃᓄᒡᓗᒋᔭᐃᑦᑐᖅ, ᐋᖅᑭᑦᓱᖅᑕᐅᓯᒪᔪᖅ 

ᑲᒪᒍᓐᓇᖁᓪᓗᒋᑦ ᐱᔭᕆᐊᓕᖏᓐᓂᒃ ᐃᓕᓐᓂᐊᖅᑏᑦ ᐃᓕᓐᓂᐊᕐᕖᓪᓗ, ᖁᕝᕙᕆᐊᖅᑕᐅᖁᓪᓗᒋᑦ 

ᐅᐸᖃᑦᑕᕐᓂᖏᑦ, ᐃᓕᓐᓂᐊᕈᑎᖏᓐᓂᓪᓗ ᐱᔭᕇᑦᓯᐊᕐᓂᖅᓴᐅᖃᑦᑕᖁᓪᓗᒋᑦ. 

ᑮᓇᐅᔭᐃᑦ ᐊᑐᖅᑐᑦᓴᐃᑦ 2023-24 ᑮᓇᐅᔭᖃᖅᑎᑦᓯᒍᑕᐅᔪᑦ $3.4 ᒥᓕᐊᓐ ᓄᓇᕗᒻᒥ ᓄᓇᓕᓐᓂ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑕ ᑲᑐᔾᔨᖃᑎᒌᖏᓐᓄᑦ ᐱᓕᕆᔾᔪᑎᑦᓴᖃᖁᓪᓗᒋᑦ ᐊᑕᐅᓯᕐᒥᒃ 

ᓂᐱᖃᑎᒌᒍᓐᓇᕐᓂᖏᑦ ᐊᖏᔪᖅᑳᕆᔭᐅᔪᓄᑦ ᓄᓇᓕᓐᓂᓗ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ 

ᓄᓇᕗᒻᒥ. 

ᐊᒻᒪᓗ, ᓄᑖᓂᒃ ᑮᓇᐅᔭᖃᖅᑎᑦᓯᓂᐊᕐᒥᔪᒍᑦ ᖃᓂᒋᔮᓃᑦᑐᓂᒃ $5 ᒥᓕᐊᓐ ᐃᓕᓐᓂᐊᖅᑎᓄᑦ ᓄᓇᕗᒻᒥ 

ᐃᓱᒪᓕᕆᓂᕐᒧᑦ ᐃᑲᔪᖅᑕᐅᒋᐊᓕᓐᓄᑦ ᐃᓕᓐᓂᐊᕆᐊᖃᖅᑎᓪᓗᒋᑦ. ᑖᓐᓇ ᐱᓕᕆᐊᖅ 

ᐊᑑᑎᖃᕈᑕᐅᓂᐊᖅᑐᖅ ᐱᓕᕆᔾᔪᑎᐅᑦᓯᐊᕐᓂᖅᐹᓂᒃ ᑲᔪᓯᑦᓯᐊᕈᑕᐅᓯᒪᔪᓂᒃ ᐆᑦᑐᕋᐅᑎᐅᓯᒪᔪᓂᒃ 

ᐊᐅᓚᑕᐅᓯᒪᔪᓂᒃ ᓯᑕᒪᐅᔪᖅᑐᓂ ᓄᓇᓕᓐᓂ ᐊᕐᕌᒍᒐᓚᐅᓯᒪᔪᓂ, ᐃᓚᖏᑦ ᑮᓇᐅᔭᖃᖅᑎᑕᐅᔪᑦ 

ᐃᓄᐃᑦ ᓱᕈᓯᕐᓄᑦ ᓯᕗᓪᓕᐅᑎᑦᓯᓂᕐᒧᑦ ᑮᓇᐅᔭᖅᑎᒍᑦ, ᐱᓕᕆᐊᖅ ᓴᖅᑭᖅᑕᐅᓯᒪᔪᖅ ᐃᓄᐃᑦ ᑕᐱᕇᑦ 

ᑲᓇᑕᒥ ᓯᕗᓕᖅᑎᐅᑦᓯᐊᕈᑎᖃᕐᓂᖏᓐᓄᑦ ᐊᔭᐅᖅᑐᐃᒍᑎᖃᕐᓂᕐᒧᑦ ᐱᔭᕆᐊᓕᖏᓐᓂᒃ ᐃᓄᐃᑦ ᓱᕈᓰᑦ. 

ᑭᒡᒐᑐᖅᑐᒋᑦ ᓄᓇᕗᑦ ᒐᕙᒪᒃᑯᖏᑦ, ᖁᕕᐊᑦᑐᖓ ᓇᓗᓇᐃᖅᓯᒍᓐᓇᕋᒪ ᑮᓇᐅᔭᖃᖅᑎᑦᓯᓂᕗᑦ 

ᑲᔪᓯᓂᐊᕐᖓᑦ ᑕᒪᑐᒧᖓ ᐱᒻᒪᕆᐅᔪᒧᑦ ᐱᓕᕆᐊᒧᑦ, ᓱᓕᔪᕆᔭᕋ ᐃᔾᔪᐊᕋᑦᓴᑦᓯᐊᒻᒪᕆᐅᓂᖓᓂᒃ ᑭᓱᓂᒃ 

ᐱᓕᕆᐊᖃᕈᓐᓇᓂᑦᑎᓐᓂᒃ ᑐᙵᕕᓕᐅᖅᑏᑦ ᑲᑐᔾᔨᖃᑎᒌᓕᕋᐃᒻᒪᑕ 

ᓇᓗᓇᐃᖅᑕᐅᓪᓚᑦᑖᕈᓐᓇᖅᑐᓂᒃ ᓴᖅᑭᕈᑕᐅᒍᓐᓇᖅᑐᓂᒃ. 

ᖁᕕᐊᒻᒥᔪᖓ ᐃᑲᔪᖅᓱᕆᐊᒃᑲᓐᓂᕐᓂᐊᕋᑦᑎᒍ ᓄᓇᕗᑦ ᓯᓚᑦᑐᓴᕐᕕᒃᑯᑦ, ᑲᑐᔾᔨᖃᑎᒻᒪᕆᕗᑦᑕᐅᖅ 

ᐃᓕᓐᓂᐊᖅᑐᓕᕆᓂᕐᒧᑦ. ᓄᓇᕗᒻᒥᐅᓄᑦ ᐱᔪᓐᓇᕐᓂᖅᑖᖅᐸᓪᓕᐊᒃᑲᓐᓂᕈᒪᔪᓄᑦ 

ᑎᑭᐅᑎᒐᓱᐊᕈᒪᔪᓄᓪᓗ ᖁᕕᐊᒋᔭᖏᓐᓂᒃ, ᓄᓇᕗᑦ ᓯᓚᑦᑐᓴᕐᕕᒃᑯᑦ ᐃᓂᑦᓯᐊᖑᕗᖅ. 

ᐃᑲᔪᖅᓱᐃᒃᑲᓐᓂᕐᓂᒃᑯᑦ ᓯᓚᑦᑐᓴᕐᕕᒃᑯᓐᓂᒃ ᐃᖅᑲᓇᐃᔭᖅᑎᑖᕈᓐᓇᖁᓪᓗᒋᑦ ᐋᖅᑭᑦᓱᐃᓂᐊᖅᑐᓂᒃ 

ᐊᐅᓚᑦᓯᓂᐊᖅᑐᓂᓪᓗ ᐱᓕᒻᒪᑦᓴᐃᒍᑎᓂᒃ ᑐᕌᒐᖃᖅᑐᓂᒃ ᐃᓕᓐᓂᐊᖅᑎᓄᑦ, ᐃᑲᔪᕐᓂᐊᖅᑐᒍᑦ 

ᓄᓇᕗᒻᒥᐅᓂᒃ ᑎᑭᐅᑎᒍᓐᓇᖅᓯᖁᓪᓗᒋᑦ ᐱᔪᓐᓇᑦᓯᐊᕐᓂᖅᐹᖏᓐᓄᑦ ᐱᕚᓪᓕᕈᑎᖃᕈᓐᓇᓂᕐᒧᑦ 

ᐃᖅᑲᓇᐃᔮᖅᑖᕈᓐᓇᓂᕐᒧᑦ. 

ᐅᖃᖅᑎᑦᑎᔩ, ᐅᖃᐅᓯᓕᕆᓂᖅ ᐃᓕᖅᑯᓯᓕᕆᓂᕐᓗ ᐃᓅᓯᑖᕈᑕᐅᒍᓐᓇᖅᓯᒪᔪᖅ ᓄᓇᓕᑦᑎᓐᓂ 

ᑕᐃᒫᑦᓴᐃᓐᓇᖅ ᐊᖏᕐᕋᑎᓐᓂ ᐃᓕᓐᓂᐊᕐᕕᑦᑎᓐᓂᓗ. 

 ᐊᓯᐅᑦᑕᐃᓕᑎᑦᓯᓂᖅ ᐃᖅᑲᐅᒪᔭᐅᔪᓂᒃ ᓄᓇᓕᑦᑎᓐᓂ ᐃᑲᔪᕐᓂᕐᓗ ᓄᓇᓕᓐᓂ ᑲᑐᔾᔨᖃᑎᑦᑎᓐᓂᒃ 

ᐋᖅᑭᑦᓱᐃᒍᓐᓇᖁᓪᓗᒋᑦ ᐊᐅᓚᑦᓯᒍᓐᓇᖁᓪᓗᒋᓪᓗ ᓇᒻᒥᓂ ᐅᖃᐅᓯᓕᕆᓂᕐᒧᑦ ᐱᓕᕆᐊᓂᒃ 

ᓯᕗᓪᓕᐅᑎᓐᓂᐊᖅᑕᕗᑦ. 

ᑮᓇᐅᔭᐃᑦ ᐊᑐᖅᑐᑦᓴᓂ 2023-24, ᒐᕙᒪᕗᑦ ᐊᑐᐃᓐᓇᐅᑎᑦᓯᓂᐊᖅᑐᑦ $700,000-ᓂᒃ 

ᐊᑭᑐᔫᑎᓄᑦ ᐃᑦᑕᕐᓂᓴᖃᕐᕕᓐᓄᑦ, ᐃᓚᒋᔭᐅᓗᑎᒃ $500,000 ᑭᒃᑯᓕᒫᓄᑦ ᐅᖃᓕᒫᒐᖃᕐᕕᓐᓄᑦ. 

ᐱᕚᓪᓕᖅᑎᓐᓂᐊᖅᑕᕗᑦ ᐃᑲᔪᖅᓱᐃᓂᕗᑦ ᓄᓇᕗᒻᒥ ᐱᑐᖃᕐᓂᒃ ᑐᖅᑯᐃᕙᓪᓕᐊᓂᕐᒧᑦ ᐱᓕᕆᐊᖅ, 

ᒪᕐᕈᐊᖅᑎᖅᑐᒍ ᐊᖏᓪᓕᒋᐊᕐᓗᒋᑦ ᐃᓄᐃᑦ ᐱᖅᑯᓯᖏᓐᓄᑦ ᐃᑲᔫᑎᖃᕐᓂᕐᒧᑦ ᐱᓕᕆᐊᖅ $400,000-

ᓂᒃ $800,000-ᓄᑦ, ᐊᒥᓱᕐᖑᕆᐊᕐᓗᒋᓪᓗ ᐃᓐᓇᒻᒪᕆᓐᓄᑦ ᒪᒃᑯᑦᑐᓄᓪᓗ ᑮᓇᐅᔭᖅᑖᕆᔭᐅᒍᓐᓇᖅᑐᑦ 

ᐃᑲᔫᑎᓪᓗ $1.4 ᒥᓕᐊᓐ ᐅᖓᑖᓃᑦᑐᓂᒃ. 

ᐊᕙᑎᓕᕆᔨᒃᑯᑎᒍᑦ, ᑐᙵᕕᓕᐅᒃᑲᓐᓂᕐᓂᐊᖅᑕᕗᑦ ᐊᒪᕈᕐᓃᖔᖅᑐᓂᒃ ᖃᐅᔨᓴᕋᑦᓴᓂᒃ ᓄᐊᑦᓯᓂᕐᒧᑦ 

ᐱᓕᕆᐊᖅ ᑮᓇᐅᔭᖃᖅᑎᑦᓯᓗᑕᓗ ᒥᑭᒋᐊᕐᓂᐊᖅᑐᓕᕆᓂᕐᒧᑦ ᐃᓕᓐᓂᐊᖅᑎᑦᓯᓂᕐᒧᑦ ᐱᓕᕆᐊᒧᑦ. 

ᑮᓇᐅᔭᖃᖅᑎᑦᓯᓂᕗᑦ ᑖᒃᑯᓇᓂ ᑮᓇᐅᔭᐃᑦ ᐊᑐᖅᑐᑦᓴᓂ ᐃᓕᓐᓂᐊᖅᑐᓕᕆᓂᕐᒧᑦ ᐃᓄᐃᑦ 

ᖃᐅᔨᒪᔭᑐᖃᖏᓐᓄᓪᓗ ᓴᙱᓕᖅᐹᓪᓕᕈᑕᐅᓂᐊᖅᑐᖅ ᓄᓇᓕᑦᑎᓐᓄᑦ, ᐃᓕᖅᑯᓯᕐᒥᓐᓂᒃ 

ᐅᐱᒋᔭᖃᒃᑲᓐᓂᓕᕐᓗᑎᒃ, ᑲᔪᓯᑎᑦᓯᒍᓐᓇᖁᓪᓗᒋᓪᓗ ᐃᖅᑲᐅᒪᔭᐅᒍᑎᑦᑎᓐᓂᒃ ᓴᐱᓕᖅᑕᐃᓕᒍᓐᓇᓂᕐᒧᑦ. 

ᐅᖃᖅᑎᑦᑎᔩ, ᐊᔪᕐᓇᖅᑐᖅ ᓇᓗᓇᐃᕋᓱᐊᕆᐊᖓ ᐊᑦᓱᕉᑎᖃᕐᓂᕐᒧᑦ ᖃᓄᐃᑦᑕᐃᓕᖁᔨᓂᕐᒧᑦ 

ᓄᓇᕗᒻᒥᐅᓂᒃ ᓈᓴᑐᐃᓐᓇᕐᓗᒋᑦ ᑮᓇᐅᔭᖅᑐᕈᑎᒋᕙᑦᑕᕗᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 

ᐃᓕᓐᓂᐊᖅᑐᓕᕆᓂᕐᒧᓪᓗ, ᐊᖏᓂᖅᐹᖑᒐᓗᐊᖅᑲᑕ ᑮᓇᐅᔭᐃᑦ ᐊᑐᖅᑐᑦᓴᑎᓐᓂ. 

ᖃᐅᔨᒪᔪᒍᑦ ᐊᓯᖏᓐᓂᒃ ᐃᓄᓕᕆᓂᕐᒧᑦ ᓇᓗᓇᐃᕈᑎᐅᔪᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 

ᐊᑦᑐᐃᓂᖃᖅᐸᑦᑐᓂᒃ ᖃᓄᐃᑦᑕᐃᓕᒍᓐᓇᓂᑦᑎᓐᓄᑦ ᓲᕐᓗ ᑮᓇᐅᔾᔭᑦᓵᑎᒍᑦ ᐃᓪᓗᓕᕆᓂᖅᑎᒍᓪᓗ, 

ᒪᓕᑦᑐᒋᓪᓗ ᑲᑐᔾᔨᓗᑕ ᑐᕌᒐᑦᑎᓐᓂ ᐱᓕᕆᐊᓂᐊᕐᓂᕋᖅᓯᒪᔭᑦᑎᓐᓂ, 

ᑮᓇᐅᔭᖃᖅᑎᑦᓯᓯᓐᓈᕆᐊᖃᕐᒥᔪᒍᑦ ᑕᒪᒃᑯᓂᖓ. 

ᐊᒥᓱᕐᖑᕆᐊᖅᑕᐅᓗᑎᒃ ᑮᓇᐅᔭᐃᑦ ᐊᑐᖅᑐᑦᓴᐃᑦ ᐃᑲᔫᓯᐊᖅᑖᖑᕙᑦᑐᓄᑦ $7 ᒥᓕᐊᓐᓂᒃ, 

ᒐᕙᒪᒋᔭᕗᑦ ᐃᑲᔪᕐᓂᐊᖅᑐᑦ ᐊᑭᑦᑐᐸᓪᓕᐊᓂᐅᔪᓄᑦ ᐊᑭᑦᑐᖅᓯᒪᓂᖏᓐᓄᓪᓗ ᓂᖀᑦ, 

ᐊᖏᓂᖅᐹᖑᓪᓗᓂ ᐃᓅᓇᓱᐊᕐᓂᕐᒧᑦ ᐊᑭᓕᖅᓱᕆᐊᓕᖏᑦ ᐃᑲᔫᓯᐊᖅᑖᐸᑦᑐᑦ. 

ᐃᑲᔪᖅᑕᐅᒋᐊᓕᓐᓄᑦ ᑭᒃᑯᑐᐃᓐᓇᕐᓄᑦ ᐊᑐᒃᑲᓐᓂᕈᑕᐅᒍᓐᓇᓂᐊᖅᑐᑦ ᓯᕗᒧᒐᓱᐊᖅᑎᓪᓗᒋᑦ 

ᐱᔪᒪᔭᖏᓐᓄᑦ ᓇᒻᒥᓂᖅ ᒪᑭᒪᔪᓐᓇᖅᓯᓂᕐᒧᑦ ᐃᑲᔪᖅᑕᐅᓂᒃᑯᑦ ᐃᑲᔫᓯᐊᖅᑖᖅᑎᑦᓯᔨᓄᑦ, ᑮᓇᐅᔭᐃᑦ 

ᐊᑐᖅᑐᑦᓴᖏᑦᑕᐃᑦ ᐊᒥᓱᕐᖑᕆᐊᖅᑕᐅᓂᐊᕐᒥᔪᑦ. 

ᓄᓇᕗᒻᒥᐅᓄᑦ ᐃᑲᔪᖅᑕᐅᒋᐊᖃᒃᑲᓐᓂᒻᒪᕆᑦᑐᓄᑦ, ᒐᕙᒪᒋᔭᕗᑦ ᓱᓕ ᑮᓇᐅᔭᖃᖅᑎᑦᓯᔪᑦ ᓇᔪᒐᐅᔪᓄᑦ 

ᐃᑉᐱᒋᔭᐅᕕᓐᓄᑦ ᐊᔾᔨᒌᙱᑦᑐᓂᒃ ᐃᑲᔫᑎᐅᔪᓄᑦ ᓱᕈᓯᕐᓄᑦ ᐃᓐᓇᕐᓄᓪᓗ ᐊᔪᕐᓇᖅᑐᓂᒃ 

ᐃᑲᔪᖅᑕᐅᒍᑎᖃᕆᐊᓕᓐᓄᑦ ᐊᑦᑕᓇᙱᑦᑐᓂᒃ ᐃᑲᔪᖅᓱᐃᒍᓐᓇᖅᑐᓂᓪᓗ 

ᐃᓂᖃᖅᑎᑕᐅᑦᓯᐊᕈᓐᓇᖁᓪᓗᒋᑦ. 

ᑲᒪᒋᔭᖃᕐᓂᖅ ᐱᔭᐅᒋᐊᖃᓪᓚᕆᑦᑐᓂᒃ ᓄᓇᕗᒻᒥ ᐃᓪᓗᓕᕆᓂᕐᒧᑦ ᓯᕗᓪᓕᐅᑎᓂᐊᖅᑕᖓᑦ 

ᒐᕙᒪᒋᔭᑦᑕ, ᑕᐃᒪᐃᒻᒪᑦ ᓂᕆᐅᒍᑎᖃᕐᓂᖅᐹᖑᓯᒪᔪᓂᒃ ᑲᑐᔾᔨᓗᑕ ᑐᕌᒐᑦᑎᓐᓂ 

ᐊᑐᐃᓐᓇᕈᖅᑎᑦᓯᓛᖅᑐᒍᑦ 1,000-ᕈᔪᓐᓂᒃ ᐃᓪᓗᓂᒃ ᓄᙳᐊᓄᑦ ᓂᕈᐊᖅᑕᐅᕕᒋᓯᒪᔭᑦᑕ. 

ᐋᒃᑐᐸ 2022-ᒥ, ᐊᓪᓗᕆᐊᕈᑎᖃᒻᒪᕆᓚᐅᖅᑐᒍᑦ ᑕᒪᑐᒧᖓ ᓇᓗᓇᐃᖅᓯᓪᓗᑕ 

ᐃᒡᓗᓕᐅᖃᑎᒌᓐᓂᖅ, ᐊᑎᖃᕐᒥᔪᖅ ᓄᓇᕗᑦ 3000 ᖃᓄᖅᑑᕈᑎ, ᓄᑖᖅ ᓯᕗᒧᑦ ᑕᑯᓐᓇᕈᑕᐅᔪᖅ 

ᐸᕐᓇᐅᑎ ᓴᓇᒍᓐᓇᖁᓪᓗᑕ ᐊᒥᓲᓂᖅᓴᓂᒃ ᑭᒃᑯᑐᐃᓐᓇᕐᓄᑦ, ᐊᑭᑐᓗᐊᙱᑦᑐᓂᒃ, 

ᓇᒻᒥᓂᖃᖅᑎᐅᔪᓂᓪᓗ ᐊᑐᖅᑐᐊᖅᑕᐅᒍᓐᓇᖅᑐᓂᒃ ᐃᓪᓗᑦᓴᖃᖅᑎᓯᓂᒍᒪᓂᕐᒧᑦ ᓄᓇᓕᓕᒫᓂ 

ᓄᓇᕗᒻᒥ. 

ᐅᐱᓐᓇᕋᓂ, ᐃᓪᓗᓕᕆᓂᕐᒧᑦ ᐊᑦᓱᕈᕐᓇᖅᑐᒃᑰᕈᑎᕗᑦ ᓄᓇᕗᒻᒥ ᐱᒻᒪᕆᐅᓂᖅᐹᖑᒻᒪᑦ ᐊᑕᐅᓯᑐᐊᕐᒧᑦ 

ᑎᒥᐅᔪᒧᑦ ᑲᒪᒋᔭᐅᒍᓐᓇᙱᑦᑐᖅ ᑕᒪᑐᒥᖓ ᐊᑲᐅᙱᓕᐅᕈᑎᐅᔪᒥᒃ. ᑭᒃᑯᓕᒫᑦ ᐃᑲᔪᖅᑎᒌᒋᐊᓖᑦ 

ᐊᑐᕐᓗᑎᒃ ᖃᐅᔨᒪᓂᕐᒥᓂᒃ, ᐱᔪᓐᓇᕐᓂᕐᒥᓂᒃ, ᐱᓕᕆᔾᔪᑎᑦᓴᖏᓐᓂᓪᓗ ᑎᑭᐅᑎᒍᓐᓇᖅᓯᓂᐊᕈᑦᑎᒍ 

ᐊᑦᓱᕈᕈᑎᒋᒻᒪᕆᒋᐊᓕᕗᑦ ᑐᕌᒐᕗᑦ. 

ᑕᐃᒪᐃᒻᒪᑦ ᓯᕗᓪᓕᖅᐸᐅᑎᓐᓂᐊᖅᑕᖓᑦ ᓄᓇᕗᑦ ᒐᕙᒪᒃᑯᑦ ᑐᙵᕕᓕᐅᕐᓗᑕ ᑕᐃᒪᙵᓕᒫᖅ 

ᑲᑐᔾᔨᖃᑎᒌᑦᑎᐅᓂᕗᑦ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ, ᓇᒻᒥᓂᖃᖅᑎᐅᔪᓄᑦ, ᐊᓯᖏᓂᓪᓗ 

ᖁᑦᑎᓐᓂᓕᕇᓄᑦ ᒐᕙᒪᐅᔪᓄᑦ ᐊᒥᓱᕐᖑᕆᐊᕈᓐᓇᖁᓪᓗᑎᒍ ᐃᓪᓗᖁᑎᖃᖅᑎᑦᓯᓂᕗᑦ. ᐃᓚᒋᔭᐅᓪᓗᑎᒃ 

ᓴᓇᑐᔪᒃᑯᑦ ᑲᑐᔾᔨᖃᑎᒌᓐᓂᕐᒧᑦ ᐊᖏᕈᑎᕗᑦ NCC Development-ᑯᓐᓄᑦ, ᑎᒥᐅᔪᑦ 100 

ᐳᓴᓐᑎᖏᓐᓂᒃ ᓇᒻᒥᓂᕆᔭᐅᔪᑦ ᐃᓄᓐᓄᑦ, ᓴᓇᒍᓐᓇᖁᓪᓗᑕ ᐊᕝᕙᖓᑕ ᐅᖓᑖᓃᑦᑐᓂᒃ ᐃᓪᓗᓂᒃ 

ᓴᓇᔭᐅᓂᐊᖅᑐᓂᒃ ᓄᓇᕗᑦ 3000 ᐸᕐᓇᐅᑎᑎᒍᑦ. 

ᓴᓇᖁᓪᓗᑕ ᐊᑯᓂᐅᔪᖅ ᐊᑐᕋᑦᓴᐅᓂᐊᖅᑐᓂᒃ ᒪᑭᒪᔾᔪᑕᐅᒍᓐᓇᖅᑐᓂᓪᓗ ᐃᓪᓗᑦᓴᓂᒃ 

ᓯᕗᓂᑦᓴᑎᓐᓄᑦ, ᖄᒃᑲᓐᓂᖓᒍᑦ ᑮᓇᐅᔭᖃᖅᑎᑦᓯᓂᐊᖅᑐᒍᑦ ᐊᑭᑐᔫᑎᓄᑦ ᑮᓇᐅᔭᖃᖅᑎᑦᓯᒍᑎᕗᑦ 

ᐃᓪᓗᓕᕆᓂᕐᒧᑦ ᐋᖅᑭᑦᓱᐃᓂᒃᑯᑦ ᐱᓕᒻᒪᑦᓴᐃᓂᕐᒧᑦ ᐃᖅᑲᓇᐃᔭᖅᑎᑦᓯᓂᕐᒧᓪᓗ ᓄᓇᕗᒻᒥᐅᓂᒃ 

ᓄᓇᓕᖏᓐᓂ. 2023-ᒥ, 80-ᓅᖓᔪᑦ ᐱᓕᒻᒪᑦᓴᒍᑎᐅᒍᓐᓇᖅᑐᑦ ᑲᑐᔾᔨᖃᑎᒌᒍᑎᑦᑎᓐᓄᑦ NCCD-

ᑯᓐᓄᑦ. 

ᓄᓇᕗᒻᒥᐅᑦ ᓇᓖᕌᕋᑦᓴᖃᒃᑲᓐᓂᖁᓪᓗᒋᑦ ᐱᕕᖃᖅᑎᑕᐅᒃᑲᓐᓂᖁᓪᓗᒋᓪᓗ ᐃᓪᓗᓕᕆᓂᕐᒧᑦ, 

ᕿᒥᕐᕈᓂᐊᕐᒥᔭᕗᑦ ᐱᐅᓯᕚᓪᓕᖅᑎᓪᓗᒋᓪᓗ ᐊᐅᓚᑦᓯᓂᕆᕙᑦᑕᕗᑦ ᐃᓪᓗᓕᕆᓂᕐᒧᑦ ᐱᓕᕆᐊᓂᒃ 

ᐃᑲᔪᖅᓱᖅᑕᐅᖁᓪᓗᒋᑦ ᓄᓇᕗᒻᒥᐅᑦ ᓄᑦᑎᕈᓐᓇᖁᓪᓗᒋᑦ ᐊᑭᑐᓗᐊᙱᑦᑐᓄᑦ ᐊᑐᖅᑐᐊᒐᕐᓄᑦ 

ᐃᓪᓗᓄᑦ ᐊᖏᕐᕋᖅᑖᕈᓐᓇᖅᓯᓗᑎᓪᓘᓐᓃᑦ ᓇᒻᒥᓂᕐᒥᓐᓂᒃ ᐃᓪᓗᑦᓴᐃᑦ ᐊᑐᐃᓐᓇᐅᓕᕋᐃᑉᐸᑕ. 

ᕿᓚᒥᒃᑯᑦ, ᐊᑐᓕᖅᑎᑕᐅᕙᓪᓕᐊᓂᖓ ᐃᒡᓗᓕᐅᖃᑎᒌᓐᓂᖅ ᓴᙱᔪᒥᒃ ᐱᒋᐊᕈᑕᐅᓯᒪᔪᖅ. 

ᐊᑭᑐᔫᑎᓄᑦ ᐸᕐᓇᐅᑎᕗᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ ᐃᓚᒋᓕᐅᔾᔨᓯᒪᔪᖅ ᑮᓇᐅᔭᕋᓴᒻᒪᕆᓐᓂᒃ 

ᓴᓇᒍᑎᑦᓴᓂᒃ ᓄᑖᓂᒃ ᑭᒃᑯᑐᐃᓐᓇᐃᑦ ᐊᑐᖅᑐᐊᕋᑦᓴᖏᓐᓂᒃ ᐃᓪᓗᓂᒃ ᐅᓪᓗᒥᐅᔪᕐᓗ ᑮᓇᐅᔭᐃᑦ 

ᐊᑐᖅᑐᑦᓴᐃᑦ ᐊᑐᐃᓐᓇᐅᑎᑦᓯᒍᑕᐅᓂᐊᖅᑐᑦ $6.2 ᒥᓕᐊᓐᓂᒃ ᓄᓇᓕᓐᓂ ᐃᓪᓗᓕᕆᔨᒃᑯᑦ 

ᑲᑎᒪᔨᖏᓐᓄᑦ ᐊᐅᓚᑦᓯᒍᓐᓇᖁᓪᓗᒋᑦ ᓴᓇᒋᐊᖃᑦᑕᕈᓐᓇᖁᓪᓗᒋᓪᓗ. 

ᓄᓇᕗᒻᒥ, ᐆᒻᒪᖅᑯᑎᑐᙱᓂᖅᓴᓂᒃ ᐃᓪᓗᓕᕆᓂᖅ ᐱᒻᒪᕆᐅᔪᖅ ᐊᑦᑐᐃᓂᖃᖅᐸᓪᓕᐊᓂᖓᓄᑦ ᓯᓚᐅᑉ 

ᐊᓯᔾᔨᖅᐸᓪᓕᐊᓂᖓ ᓱᕋᓴᕋᐃᓐᓂᖓᓄᓪᓗ ᐅᑭᐅᖅᑕᖅᑐᒥ ᐊᕙᑎᕗᑦ ᐊᑭᑐᔫᓂᖓᓄᓪᓗ ᐅᖅᑰᓴᐃᓂᖅ 

ᐊᖏᕐᕋᑎᓐᓂᒃ. 

ᑕᐃᒪᐃᒻᒪᑦ, ᑮᓇᐅᔭᖃᖅᑎᑦᓰᓐᓇᕐᓂᐊᖅᑐᒍᑦ ᐱᓕᕆᐊᓂᒃ ᓲᕐᓗ ᐆᒻᒪᖅᑯᑎᑐᙱᓂᖅᓴᓂᒃ ᓇᒻᒥᓂᖅ 

ᐃᓪᓗᖃᖅᑎᐅᔪᓄᑦ ᑮᓇᐅᔭᖅᑖᖅᑎᑦᓯᓂᕐᒧᑦ ᐱᓕᕆᐊᖅ ᐱᓕᕆᖃᑎᒋᖃᑦᑕᕐᓗᒋᓪᓗ ᐃᓪᓗᓕᐅᖅᑏᑦ 

ᐋᖅᑭᑦᓱᐃᖁᓪᓗᒋᑦ ᐅᒻᒪᖅᑯᑎᑐᙱᓂᖅᓴᓂᒃ ᐃᓪᓗᓕᐅᕐᓂᕐᒧᑦ ᐸᕐᓇᐅᑎᓂᒃ ᓴᓇᒪᓂᖏᓂᓪᓗ. 

ᑐᓂᒐᑦᑎᒍ ᑲᑐᔾᔨᓪᓗᑕ ᑐᑦᓯᕋᐅᑎᕗᑦ ᑮᓇᐅᔭᖅᑖᕈᒪᓂᕐᒧᑦ ᐊᖏᔪᖅᑳᕐᔪᐊᒧᑦ ᐋᒃᑐᐸᒥ, ᓄᓇᕗᑦ 

ᒐᕙᒪᒃᑯᖏᑦ ᐊᒻᒪᓗ ᓄᓇᕗᑦ ᑐᙵᕕᒃᑯᑦ ᐃᓇᑦᓯᓚᐅᖅᑐᑦ ᑲᓇᑕᒥᒃ ᐊᑕᖏᖅᑐᒥᒃ 

ᑲᑐᔾᔨᖃᑎᐅᓕᖁᓪᓗᒋᑦ ᐱᓕᕆᖃᑎᒌᓐᓂᕐᒧᑦ ᑕᑯᒍᒪᔭᑦᑎᓐᓂᒃ ᐊᒥᓲᓂᖅᓴᓂᒃ ᐱᐅᓂᖅᓴᓂᓪᓗ 

ᐃᓪᓕᐅᕈᒪᓂᕐᒧᑦ ᓄᓇᕗᒻᒥ. 

ᓂᕆᐅᓇᕈᒥᓇᖅᑐᖅ ᑲᓇᑕᐅᑉ ᒐᕙᒪᒃᑯᖏᑦ ᑭᖑᓪᓕᕐᒥ ᑮᓇᐅᔭᐃᑦ ᐊᑐᖅᑐᑦᓴᖏᓐᓂ 

ᐃᓚᒋᓕᐅᔾᔨᓛᖁᓪᓗᒋᑦ ᑮᓇᐅᔭᓂᒃ ᑐᑦᓯᕋᓚᐅᖅᑕᑦᑎᓐᓂᒃ ᐃᑲᔪᕈᑎᐅᓂᐊᖅᑐᓂᒃ 

ᐊᖑᒻᒪᑎᒍᓐᓇᖅᓯᖁᓪᓗᑕ ᐃᓪᓗᓕᕆᓂᕐᒧᑦ ᑐᕌᒐᑦᑎᓐᓂᒃ. 

ᐅᖃᖅᑎᑦᑎᔩ, ᐱᔭᕇᕈᑎᒋᒍᒪᔭᒃᑲ ᐅᖃᐅᓯᑦᓴᒃᑲ ᖁᔭᓐᓇᒦᕐᓗᒋᑦ ᐃᖅᑲᓇᐃᔭᖅᑎᒃᑲ ᑭᒃᑯᓕᒫᓪᓗ 

ᐃᑲᔪᓚᐅᖅᑐᑦ ᐅᓪᓗᒥᒧᑦ ᑎᑭᐅᑎᒍᓐᓇᖅᓯᖁᓪᓗᑕ, ᐃᓚᒋᔭᐅᓪᓗᑎᒃ ᒪᓕᒐᓕᐅᖅᑎᓕᒫᑦ 

ᑭᒡᒐᖅᑐᐃᑦᓯᐊᖅᑐᑦ ᓄᓇᓕᒥᓐᓂᒃ ᓴᖅᑭᖅᑎᑦᓯᕙᑦᑐᑎᒃ ᐃᓱᒪᒋᔭᕐᒥᓂᒃ ᐊᒥᖅᑳᕈᑎᖃᕐᓂᒃᑯᓪᓗ 

ᖃᐅᔨᒪᓂᕐᒥᓂᒃ ᓄᓇᕗᑦ ᐱᐅᓂᖅᓴᐅᒍᓐᓇᖅᓯᖁᓪᓗᒍ. 

ᐋᖅᑭᑦᓱᓚᐅᖅᑕᕗᑦ ᑲᑐᔾᔨᓗᑕ ᓇᓗᖅᑯᑎᒋᙱᑦᑐᒍ ᓯᕗᒧᓪᓗ ᑕᑯᓐᓇᕐᓂᒃᑯᑦ 

ᖃᓄᐃᓕᒋᐊᕈᑎᖃᕆᐊᖃᕐᓂᕐᒧᑦ ᑐᑭᓯᓇᑦᓯᐊᖅᑐᓂᒃ ᑐᕌᒐᖃᕐᓗᑕ ᐱᓕᕆᒍᓐᓇᖅᓯᖁᓪᓗᑕ 

ᓄᑖᕐᖑᕆᐊᓪᓚᕆᒍᑕᐅᓂᐊᖅᑐᓂᒃ ᐊᓯᔾᔨᖅᑐᐃᓂᒃᑯᑦ. 

ᓯᓚᑐᓂᖏᑎᒍᑦ ᐃᓐᓇᒻᒪᕆᒋᔭᑦᑕ, ᑕᑯᔪᒪᔭᖃᕐᓂᖏᒍᑦ ᒪᒃᑯᑦᑐᑦᑕ, ᑐᓂᓯᒪᑦᓯᐊᕐᓂᖏᓐᓄᑦ 

ᐊᑦᓱᕈᖅᑐᑎᒃ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᑦᑕ, ᐱᓕᕆᓂᐊᕐᓂᕋᐅᑎᒋᓯᒪᔭᖏᑎᒍᑦ ᑲᑐᔾᔨᖃᑎᑦᑕ, 

ᐃᑲᔪᖅᓱᐃᓂᖏᑎᒍᓪᓗ ᒪᓕᒐᓕᐅᖅᑏᑦ, ᑲᔪᓯᒍᑎᖃᕈᓐᓇᕐᓂᐊᖅᑐᒍᑦ ᐱᓕᕆᒍᓐᓇᖅᓯᓗᑕ ᐱᐅᔪᓂᒃ. 

ᑐᕌᒐᕗᑦ ᓇᓗᖅᑯᑎᙱᓐᓇᕋᓗᐊᖅᑎᓪᓗᒍ ᐱᓕᕆᐊᑦᓴᖃᒻᒪᕆᓐᓂᐊᖅᑐᑕᓗ ᓯᕗᓂᑦᑎᓐᓂ, 

ᐱᓕᕆᖃᑎᒌᓐᓂᒃᑯᑦ, ᐱᓕᕆᒍᓐᓇᖅᓯᓂᐊᖅᑕᕗᑦ ᑕᑯᔪᒪᔭᕗᑦ ᖃᓄᐃᖏᑦᓯᐊᖅᑐᓂᒃ 

ᒪᑭᒪᔪᓐᓇᕐᓂᖃᑦᓯᐊᖅᑐᓂᓪᓗ ᓄᓇᓕᖃᕈᒪᓪᓗᑕ ᓄᓇᕗᒻᒥᐅᑦ ᑐᙵᕕᓕᐅᕈᓐᓇᖁᓪᓗᒋᑦ ᐃᓚᒌᓄᑦ 

ᐊᖏᕐᕋᒥᐅᖃᑎᒌᓄᓪᓗ ᐊᕐᕌᒍᕋᓴᕐᓂᒃ. 

ᖁᔭᓐᓇᒦᒃ. 

 


